(۱۰۰)۔ سورہ العٰدیات
(۱۱ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
  پہلی آیت میں  العٰدیات (دوڑنے والے گھوڑوں  ) کی قسم کھائی گئی ہے۔ اس مناسبت سے اس سورہ کا نام ’’ العٰدیات‘‘ ہے۔ 
زمانۂ نزول
 خدا کے حضور جوابدہی سے غفلت کے نتیجہ میں  پیدا ہونے والا غیر ذمہ دارانہ رویہ ہے جو انسان کو خدا کا ناشکر گزار بناتا ہے اور اس کی بخشی ہوئی نعمتوں  اور قوتوں  کے غلط استعمال پر اسے آمادہ کرتا ہے۔ 
نظم کلام
  آیت ۱ تا ۵ میں  جنگی گھوڑوں  کو اس بات کی شہادت میں  پیش کیا گیا ہے کہ انسان خدا کی عطا کردہ قوتوں  کا کتنا غلط استعمال کرتا ہے۔ 
آیت ۶ تا ۸ میں انسان کو خدا کا ناشکرا گزار ہونے اور اس کے مال کی محبت میں  گرفتار ہونے پر ملامت کی گئی ہے۔ 
آیت ۹ تا ۱۱ میں  انسان کو متنبہ کیا گیا ہے کہ اسے قیامت کے دن قبر سے اٹھا کھڑا کیا جاۓ گا اور اسے خدا کے حضور حاضر ہونا ہو گا۔ اس روز انسان کے باطن کا حال کھل کر سامنے آ جاۓ گا اور وہ محسوس کرے گا کہ کوئی بات بھی حتیٰ کہ اس کی وہ نیتیں  اور ارادے بھی اللہ سے چھپے ہوۓ نہیں  ہیں  جو دنیا میں  مختلف کاموں  کو انجام دیتے ہوۓ اس نے اپنے دل میں  چھپاۓ رکھے تھے۔ 
ترجمہ
اللہ رحمٰن و رحیم کے نام سے 
۱۔۔۔۔۔۔۔۔ قسم۱* ہے دوڑنے والے گھوڑوں  ۲* کی جو ہانپ اٹھتے ہیں  ۳* 
۲۔۔۔۔۔۔۔۔ جو ٹاپ مار کر چنگاریاں  جھاڑتے ہیں  ۴* 
۳۔۔۔۔۔۔۔۔ جو صبح کے وقت دھاوا مارتے ہیں  ۵* 
۴۔۔۔۔۔۔۔۔ اور اس تگ و دو سے غبار اڑتے ہیں  ۶* 
۵۔۔۔۔۔۔۔۔ اور اس حالت میں  غول میں  جا گھستے ہیں  ۷ *
۶۔۔۔۔۔۔۔۔ حقیقت یہ ہے کہ انسان اپنے رب کا بڑا نا شکرا ہے ۸* 
۷۔۔۔۔۔۔۔۔ اور وہ خود اس پر گواہ ہے ۹* 
۸۔۔۔۔۔۔۔۔ اور وہ مال کی محبت میں  بہت سخت ہے ۱۰*
۹۔۔۔۔۔۔۔۔ تو کیا وہ اس وقت کو نہیں  جانتا جب قبروں  میں  جو کچھ ہے اسے باہر نکال لیا جاۓ گا۱۱* 
۱۰۔ اور سینوں  میں  جو کچھ پوشیدہ ہے اس کو نکال کر پرکھا جاۓ گا۱۲*
۱۱۔ یقیناً ان کا رب اس روز ان سے اچھی طرح با خبر ہو گا۱۳* 
تفسیر 
۱۔۔۔۔۔۔۔۔ قسم کی تشریح کے لیے ملاحظہ ہو سورہ تکویر نوٹ ۱۴۔ 
۲۔۔۔۔۔۔۔۔ مراد جنگی گھوڑے ہیں  جو سرپٹ دوڑتے ہیں۔ نزول قرآن کے زمانہ میں  گھوڑے بڑی جنگی اہمیت کے حامل تھے۔ 
۳۔۔۔۔۔۔۔۔ گھوڑوں  کا ہانپ اٹھنا اور ہانپنے کے باوجود اپنی دوڑ جاری رکھنا اس بات کو ظاہر کرتا ہے کہ اللہ تعالیٰ نے ان کے اندر زبردست طاقت رکھی ہے۔ 
۴۔۔۔۔۔۔۔۔ یعنی جب جنگ یا غارتگری کے لیے گھوڑے دوڑاۓ جاتے ہیں  تو وہ ایسی سرگرمی دکھاتے ہیں  کہ ان کی ٹاپوں  سے چنگاریاں  جھڑنے لگتی ہیں۔ یہ چنگاریاں  گھوڑوں  کی سموں  کے تیزی کے ساتھ پتھریلی زمین سے ٹکرانے کے نتیجہ میں  نکلتی ہیں  اور رات کی تاریکی میں  دکھائی دیتی ہیں۔ 
گھوڑوں  کا چنگاریاں  جھاڑتے ہوۓ بگ ٹٹ چلنا اس بات کا ثبوت ہے کہ اللہ تعالیٰ نے ایک زبردست طاقت انسان کے تابع کر رکھی ہے۔ 
۵۔۔۔۔۔۔۔۔ عربوں  کا قاعدہ تھا کہ جب وہ کسی قبیلہ یا بستی پر حملہ کرنا چاہتے تو رات کو گھوڑے دوڑاتے اور علی الصبح حملہ آور ہوتے۔ رات کو اس لیے حملہ نہیں  کرتے تھے کہ رات کی تاریکی میں  لڑنا مشکل تھا اور صبح کو اس لیے حملہ آور ہوتے کہ دشمن پر انہیں  اچانک ٹوٹ پڑنے کا موقع ملتا۔ 
۶۔۔۔۔۔۔۔۔ یعنی یہ گھوڑے اس برق رفتاری سے دوڑتے ہیں  کہ گرد و غبار کا ایک طوفان اٹھ کھڑا ہوتا ہے اور جب یہ حملہ آور ہوتے ہیں  تو اپنے ساتھ گرو غبار کی ایک آندھی لیے ہوۓ ہوتے ہیں۔ 
واضح ہو کہ عربستان کا علاقہ ریگستانی ہے اور نزول قرآن کے زمانہ میں  پختہ سڑکیں  بھی نہیں  تھیں  اس لیے گھوڑوں  کی دوڑ سے جو گرد و غبار اٹھتا ہو گا اس کو دیکھ کر لوگ دور ہی سے اندازہ کر لیتے ہوں  گے کہ یہ غارتگری کے لیے آگے بڑھ رہے ہیں۔ 
۷۔۔۔۔۔۔۔۔ یعنی غول میں  گھس کر تباہی مچاتے ہیں۔ 
ان آیات میں  عربوں  کے ان حملوں  کی تصویر پیش کی گئی ہے جو لوٹ مار اور غارت گری کی غرض سے وہ کیا کرتے تھے۔ ایک قبیلہ جب دوسرے قبیلہ پر چڑھائی کرتا تو اس کے لیے گھوڑے استعمال کیے جاتے۔ یہ گھوڑے رات کی تاریکی میں  چنگاریاں  جھاڑتے ہوۓ نکلتے اور علی الصبح گردو و غبار کی آندھی اٹھاۓ ہوۓ بستی پر حملہ آور ہوتے اور مدافعت کرنے والوں  کے مجمع میں  جا گھستے۔ اس کے بعد لوٹ مار کی گرم بازاری ہوتی اور عورتوں  اور مردوں  کو پکڑ کر لونڈی اور غلام بنا لیتے۔ اس چیز نے عرب کے علاقہ میں  بد امنی کی فضا پیدا کر دی تھی اور بستیوں  پر یہ خطرہ منڈلاتا رہتا تھا کہ معلوم نہیں  کون قبیلہ کس بستی پر کب حملہ آور ہو۔ 
قرآن نے اس ظلم و ستم کا احساس دلانے کے لیے غارت گری کی اس مہم کی تصویر پیش کر دی جس میں  تیز رفتار گھوڑوں  کو استعمال کیا جاتا تھا۔ یہ ایسی ہی بات ہے جیسے آج باطل مقاصد کے لیے لڑی جانے والی جنگوں  میں  جو تیز رفتار طیارے استعمال کیے جاتے ہیں  اور ان کے ذریعہ جو بمباری کی جاتی ہے اور شہروں  اور بستیوں  کو جس طرح تباہ کیا جاتا ہے اس کی تصویر الفاظ میں  کھینچ لی جاۓ تاکہ ان ظالمانہ کار روائیوں  کے خلاف انسانیت کو جھنجھوڑا جا سکے۔۔ 
۸۔۔۔۔۔۔۔۔ یہ وہ بات ہے جس کا احساس دلانے کے لیے سرپٹ دوڑنے والے گھوڑوں  کی قسَم کھائی گئی ہے۔ مطلب یہ ہے کہ تیز رفتار گھوڑے اللہ تعالیٰ کی بہت بڑی نعمت ہیں  اور زبردست جنگی اہمیت کے حامل ہیں  لیکن ان کو غلط اغراض اور ظالمانہ کار روائیوں  کے لیے استعمال کرنا اس نعمت کی ناقدری اور اپنے رب کی بڑی ناشکری ہے۔ 
موجودہ دور میں  ایٹمی توانائی کا انکشاف انسان کے لیے اللہ تعالیٰ کی بہت بڑی نعمت ہے اور اس نعمت کا شکر وہ اسی صورت میں  ادا کر سکتا ہے جب کہ وہ اس توانائی کو تعمیری کاموں  کے لیے استعمال کرے لیکن اگر وہ تخریبی کاموں  مثلاً ایٹم بم بنانے اور اس کو بڑے بڑے شہروں کو تباہ کرنے اور انسانیت پر ظلم ڈھانے کے لیے استعمال کرتا ہے تو یہ اس نعمت کی صریح نا قدری اور اس کو عطاء کرنے والے کی بڑی ناشکری ہو گی۔ 
۹۔۔۔۔۔۔۔۔ یعنی انسان کا یہ ناشکرا پن محتاج دلیل نہیں  ہے اس کا ضمیر خود اس پر بہت بڑا گواہ ہے وہ خدا کی بخشی ہوئی نعمتوں  کے ناجائز استعمال کے لیے کتنے ہی بہانے بناۓ اس کی فطرت اندر سے ضرور پکار اٹھے گی کہ اس نے یہ غلط حرکت کی ہے۔ کتنے ہی انسان علانیہ اپنے پروردگار کے خلاف نا شکری کا اظہار کرتے ہیں۔ وہ اپنی ناشکری پر خود حجت ہیں۔ 
۱۰۔۔۔۔۔۔۔۔ یعنی انسان کو خدا سے زیادہ مال و دولت سے محبت ہے وہ خدا پرست بننے کے بجاۓ زر پرست بن جاتا ہے۔ چنانچہ وہ حصول مال کے لیے کشت و خون اور غارت گری تک کرنے سے نہیں  رکتا۔ 
واضح رہے کہ قرآن مال کی محبت کو جو مذموم قرار دیتا ہے تو اس کا مطلب یہ ہے کہ آدمی خدا سے زیادہ مال کو محبوب رکھے ، آخرت کو مقصود قرار دینے کے بجاۓ دنیا کی دولت کو مقصود قرار دے ، حصول مال میں  جائز اور نا جائز اور حلال و حرام کی تمیز نہ کرے اور بندگان خدا کی حق ماری اور ان کی املاک پر غاصبانہ قبضہ کرنے میں  بھی اسے دریغ نہ ہو۔ یہ زر پرستی ہر زمانہ میں  موجود رہی ہے اور اس کا نیا روپ موجودہ زمانہ کی سرمایہ پرستی ہے۔ 
۱۱۔۔۔۔۔۔۔۔ یعنی تمام مرے ہوۓ انسانوں  کو زندہ اٹھا کھڑا کیا جاۓ گا (ملاحظہ ہو سور زلزال نوٹ ۲ اور ۶ ) یہاں  سول بطور تنبیہ کے ہے کہ انسان لوٹ کھسوٹ اس لیے کرتا ہے اور زر پرستی میں  اس لیے مبتلا ہوتا ہے کہ اسے نہ اپنے دوبارہ زندہ کیے جانے کا یقین ہے اور نہ خدا کے حضور جواب دہی کا احساس ، حالانکہ یہ مرحلہ لازماً پیش آنا ہے۔ 
۱۲۔۔۔۔۔۔۔۔ یعنی قیامت کے دن صرف ظاہری اعمال ہی کو نہیں  دیکھا جاۓ گا جو  دنیا میں انسان کرتا رہا ہے بلکہ اس کے پیچھے جو جذبات ، ارادے ، نیتیں  ، اغراض اور محرکات رہے ہیں  ان کو بھی دیکھا اور پرکھا جاۓ گا تاکہ انصاف کے تقاضے پورے ہوں  اور اس کے بعد ہی جزا یا سزا کا فیصلہ سنایا جاۓ گا۔ 
اس سلسلہ میں  سب سے پہلے سینہ کے جس بھید کو ظاہر کیا  جاۓ گا وہ ایمان یا کفر ہو گا یعنی کس کے دل میں  ایمان تھا اور کس کے دل میں  کفر ، جو لوگ اپنے کو مسلمان ظاہر کرتے رہے  لیکن دلوں  میں  کفر کو چھپاۓ ہوۓ تھے ان کے سینوں  سے اس روز کفر ہی برآمد ہو گا۔ اسی طرح جن لوگوں  نے نیکی اور بھلائی کے کام کسی غلط مقصد یا ناجائز محرکات کے تحت کیے ہوں  گے تو ان کی حقیقت بھی آشکارا ہو جاۓ گی اور جو لوگ غلط کام کر کے ان کو جائز ثابت کرنے کی کوشش کرتے ہیں  تاکہ لوگ باور کریں  کہ انہوں  نے کوئی غلط کام نہیں  کیا ہے ان کی اغراض اور نیتیں  بھی کھل کر سامنے آ جائیں  گی۔ 
۱۳۔۔۔۔۔۔۔۔ اللہ تعالیٰ ہر شخص کے ظاہر و باطن سے آج بھی با خبر ہے لیکن قیامت کے دن ہر شخص پر یہ حقیقت کھل جاۓ گی اور وہ ماننے کے لیے مجبور ہو گ کہ واقعی اللہ تعالیٰ کو ہر شخص کے ظاہری اور باطنی حالا ت کا پورا پورا علم تھا اور آج قیامت کے دن وہ جو فیصلہ بھی کر رہا ہے پوری طرح باخبر ہو کر ہی کر رہا ہے۔ 
(۱۰۱)۔ سورہ القارعۃ 
(۱۱آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
 آیت ۱ میں  قیامت کے عظیم حادثہ کو القارعۃ (کھڑ کھڑانے والی آفت) سے تعبیر کیا گیا ہے۔ اس مناسبت سے اس سورہ کا نام اَلْقارِعَۃُ ہے۔ 
زمانۂ نزول
 مکی ہے اور مضمون سے ظاہر ہوتا ہے کہ یہ دعوت کے ابتدائی مرحلہ میں  نازل ہوئی ہو گی۔ 
مرکزی مضمون
 قیامت کے عظیم حادثہ سے خبر دار کرنا ہے اور اس بات سے آگاہ کرنا ہے کہ اس روز کامیابی و ناکامی کے لیے معیار حسنِ عمل ہو گا۔ 
نظم کلام
آیت ۱ تا ۵  میں  قیامت کی ہولناکی اور اس کے نتیجہ میں  پیدا ہونے والی صورت حال سے خبر دار کیا گیا ہے۔ 
آیت ۶ اور ۷ میں  ان لوگوں  کا حسنِ انجام بیان کیا گیا ہے جن کے عمال میزان عدل میں  بھاری ہوں  گے۔ 
آیت ۸ تا ۱۱ میں  ان لوگوں  کا انجام بیان کیا گیا ہے جن کے اعمال میزان عدل میں  ہلکے ہوں  گے۔ 
ترجمہ
اللہ رحمٰن و رحیم کے نام سے 
۱۔۔۔۔۔۔۔۔ وہ کھڑ کھڑانے والی آفت ۱* 
۲۔۔۔۔۔۔۔۔ کیا ہے وہ کھڑکھڑانے والی آفت ۲* 
۳۔۔۔۔۔۔۔۔ اور تمہیں  کیا معلوم کہ وہ کھڑ کھڑانے والی آفت کیا ۳* ہے ؟ 
۴۔۔۔۔۔۔۔۔ وہ دن جب لوگ بکھرے ہوۓ پتنگوں  کی طرح ہوں  گے ۴* 
۵۔۔۔۔۔۔۔۔ اور پہاڑ دھنکی ہوئی اُون کی طرح ہو جائیں  گے ۵*
۶۔۔۔۔۔۔۔۔ پھر جس کی میزان بھاری ہو گی ۶* 
۷۔۔۔۔۔۔۔۔ وہ دل پسند عیش میں  ہو گا۔ 
۸۔۔۔۔۔۔۔۔ ، اور جس کی میزان ہلکی ہو گی ۷* 
۹۔۔۔۔۔۔۔۔ اس کا ٹھکانہ ’’ہاویہ‘‘ ہو گا ۸* 
۱۰۔۔۔۔۔۔۔۔ اور تمہیں  کیا معلوم کہ وہ کیا ہے ؟ 
۱۱۔۔۔۔۔۔۔۔ دہکتی ہوئی آگ!۹*
تفسیر
۱۔۔۔۔۔۔۔۔ متن میں  لفظ ’’ القارعۃ ‘‘ استعمال ہوا ہے جو قیامت کے مختلف ناموں  میں  سے ایک نام ہے اس کے لفظی معنیٰ ہیں  ٹھونکنے والی، کھٹکھٹانے والی ، کھڑ کھڑانے والی عظیم آفت۔ قیمات کو ا س نام سے موسوم کرنے کی وجہ یہ ہے کہ اس کا ظہور بہت بڑی آفت کی صورت میں  ہو گا اور جس طرح کوئی رات میں  آنے والا دروازے کو دستک دیتا ہے اور  سونے والے یکایک جاگ اٹھتے ہیں  اسی طرح یہ آفت اچانک آۓ گی جس کو دیکھ کر لوگ گھبرا اٹھیں  گے۔ 
۲۔۔۔۔۔۔۔۔ یہ سوال س لیے ہے تکہ لوگ غفلت سے بیدار ہوں۔ 
۳۔۔۔۔۔۔۔۔ یہ سوال قیامت کی حقیقت اور اس کی ہولناکی سے آگاہ کرنے کے لیے ہے۔ یعنی اس آفت کو معمولی واقعہ خیال نہ کرو۔ 
قرآن قیامت کا ذکر جس وثوق کے ساتھ کرتا ہے اور اس کے جو احوال تفصیل کے ساتھ بیان کرتا ہے وہ اس کی صداقت کی روشن دلیل ہے۔ آج آسمانی کتابوں  میں  کوئی تاب ایسی موجود نہیں  ہے جو قیامت کا اتنا واضح تصور اس تفصیل کے ساتھ پیش کرتی ہو۔ 
۴۔۔۔۔۔۔۔۔ یعنی قیامت کے دن لوگ قبروں  سے متفرق طور پر نکل پڑیں  گے اور ان کے انتشار کا یہ حال ہو گا جیسے بکھرے ہوۓ پتنگے۔ اس انتشار کی تصویر سورہ قمر میں  اس طرح کھینچی گئی ہے : 
خُشَّعاً اَبْصَارُ ھُمْ یَخْرُجُونَ مِنَ الْآحْدَاثِ کَاَ نَّھُمْ جَرَ ا وٌ  مُّنْتَشِرٌ (القمر۔ ۷)
’’پست نگاہوں  کے ساتھ قبروں  سے اس طرح نکلیں  گے کہ گویا وہ بکھری ہوئی ٹڈیاں  ہیں  ‘‘۔ 
انسان جب قبر سے اٹھے گا تو  نہ اس کے ساتھ اس کا خاندان ہو گا اور نہ ذات برادری کے لوگ بلکہ وہ اپنے کو ایک منتشر ہجوم اور ایک نۓ ماحول میں  پاۓ گا اور زمین و آسمان کو بدلا ہوا دیکھ کر اس پر سخت دہشت طاری ہو گی۔ 
۵۔۔۔۔۔۔۔۔ یعنی جس طرح دھنکی ہوئی اُون ریشہ ریشہ ہو کر ہوا میں  اڑتی ہے اسی طرح یہ بڑے بڑے پہاڑ قیامت کے دن ریزہ ریزہ ہو کر ہوا میں  اُڑ رہے ہوں  گے۔ اور جب ہمالیہ جیسے پہاڑ اس روز اُڑ رہے ہوں  تو کونسا قلعہ ، کونسا محل اور کون سی عمارت ہے جو زمین پر باقی رہ سکے گی ؟ 
منکرین قیامت کو اس بات پر تعجب ہوتا تھا کہ پہاڑ جیسی مضبوط چیز کو کیوں  کر اکھاڑ پھینکا جا سکتا ہے ؟ ان کا یہ تعجب خدا کی قدرت کا صحیح اندازہ نہ کرنے کی بناء پر تھا۔ ظاہر ہے جو خدا پہاڑوں  کو پیدا کرنے اور ان کو زمین میں  گاڑ دینے پر قادر ہے وہ ان کو ریزہ ریزہ کر کے ہوا میں  اڑا دینے پر کیوں  قادر نہ ہو گا ؟ موجودہ سائنسی اکتشافات کے دور میں  تو ان باتوں  کو سمجھنا بالکل آسان ہو گیا ہے۔ اگر یک ذرہ میں  اتنی قوت ہے کہ اس کو توڑنے Splitting کے نتیجہ میں  زبردست دھماکہ ہو سکتا ہے تو پہاڑوں  کے ذرات کو توڑنے Splitting  کے نتیجہ میں  قیامت کیوں  نہیں  برپا ہو سکتی ؟ 
۶۔۔۔۔۔۔۔۔ قیامت کے دن اعمال تولے جائیں  گے اور ان کے تولنے کے لیے میزان (ترازو) قائم کی جاۓ گی۔ اس میزان میں  وہی اعمال وزنی قرار پائیں  گے جو حق کی بنیاد پر انجام دۓ گۓ ہوں  گے کیونکہ قیامت کے دن وزن صرف حق کو حاصل ہو گا جیسا کہ سورہ اعراف میں  فرمایا ہے  
وَا لْوَزْنُ یَوْ مَئِذٍالْحَقُّ ؕ ’’ وزن اس روز حق ہو گا۔ ‘‘ (الاعراف۔ ۸)
اور کامیابی کے لیے شرط یہ ہو گی کہ یہ میزان بھاری ہو اور کسی شخص کی میزان اسی سورت میں  بھاری ہو گی جب کہ اس نے عملی زندگی حق کی بنیاد پر بسر کی ہو گی اور جس شخص  کی نیکیوں  کی مقدار جتنی زیادہ ہو گی اتنی ہی زیادہ یہ میزان بھاری ثابت ہو گی۔ 
اس میزان عدل کا تعلق احوال آخرت ے ہے اور عالم آخرت کے زمان و مکان اور وہاں  کے پیمانے سب کچھ اس دنیا سے بہت مختلف ہوں  گے اس لیے ہم آخرت کی میزان عدل کی نوعیت کا پوری طرح اس دنیا میں  اندازہ نہیں  کر سکتے لہٰذا ہمیں  قرآن کے اجمالی بیان پر اکتفا کرنا چاہیے۔ 
اعمال کے تولے جانے میں  اگر حیرت کی کوئی بات تھی تو سائنس کی ایجادات نے اس کو بالکل ختم کر دیا ہے۔ 
کیونکہ کیفیتوں  کو ناپنے کے لیے مختلف قسم کے آلات ایجاد ہو گۓ ہیں  چنانچہ جسم کی حرارت کو جو ایک کیفیت ہی ہے تھرمامیٹر کے ذریعہ ناپا جاتا ہے۔ اسی طرح ہوا کے دباؤ کو معلوم کرنے کے یے بیرو میٹر (Barometer) استعمال کیا جتا ہے اور جب انسان کے لیے کیفیتوں  کا ناپنا ممکن ہو گیا ہے تو زمین و آسمان کے خالق کے لیے عمال کو تولنے والی میزان قائم کرنا کیا مشکل ہے ؟ 
۷۔۔۔۔۔۔۔۔ ہلکی میزان ان لوگوں  کی ہو گی جنہوں  نے باطل کی بنیاد پر زندگی بسر کی تھی ان کے اعمال خواہ وہ بظاہر کتنے ہی اچھے کیوں  نہ دکھائی دیتے ہوں  آخرت کی میزان عدل میں  بالکل بے وزن ہوں  گے کیونکہ باطل سرے سے کوئی وزن ہی نہیں  رکھتا۔ اسی طرح ’’  سیّئات ‘‘ برائیوں  کے لیے بھی عالم آخرت میں  بے وزنی کی کیفیت ہو گی۔ آج جب کہ یہ بات مشاہدہ میں  آ ہی ہے کہ جو چیز زمین پر وزن رکھتی ہے وہ خلا میں  بالکل بے وزن ہو جاتی ہے یہ باور کرنا کیا مشکل ہے کہ باطل پرستوں  کا ’’ کارنامہ حیات‘‘ دنیا والوں  کی نظروں  میں  کتنا ہی وزنی اور شاندار رہا ہو آخرت کی فضا میں  وہ بالکل بے وزن ثابت ہو جاۓ۔ 
۸۔۔۔۔۔۔۔۔ ’’ھاوِیہ‘‘ کے معنیٰ گہرے گڑھے اور کھڈ کے ہیں۔ یہ جہنم کا نام ہے اور اسے اس نام سے موسوم کرنے کی وجہ یہ ہے کہ وہ بہت گہری ہو گی اور اس میں  دوزخ والوں  کو اوپر سے پھینک دیا جاۓ گا۔ 
۹۔۔۔۔۔۔۔۔ یعنی جہنم کا یہ عمیق گڑھا دہکتی ہوئی آگ سے بھرا ہوا ہو گا۔ 
جہنم کی وسعت، اس کی گہرائی اور اس کی غیر معمولی آگ کا حال سن کر کتنے ہی لوگ اسے ناقابل یقین خیال کرتے رہے ہیں  اور آج بھی کرتے ہیں  لیکن در حقیقت یہ ان کی تنگ نظری اور کوتاہ بینی ہے ورنہ جہنم کا وجود ہر گز باعث حیرت نہیں۔ سورج کی مثال ہمارے سامنے موجود ہے۔ اس کا درجہ حرارت ۲۷ ملین ڈگری فارن ہائیٹ، اس کا قطر زمین کے قطر سے ۱۰۹ تنا، اور اس کا حجم زمین کے حجم سے تین لاکھ تیتیس ہزار گنا بڑا ہے سورج در اصل گرم گیسوں   (Highly Heated Gases)کا مجموعہ ہے جس میں  زبردست مقناطیسی طوفان اٹھتے رہتے ہیں۔ سائنس کی فراہم کردہ ان معلومات سے سورج کی بے پناہ وسعت، اس کی بے اندازہ گہرائی اور اس کی زبردست حرارت ک بخوبی اندازہ ہو جاتا ہے۔ گویا سورج دنیا میں  جہنم کا ایک جیتا جاگتا نمونہ ہے اور اس کو دیکھتے ہوۓ آخرت کی جہنم نہ صرف ممکن معلوم ہوتی ہے بلکہ اس کا یقین پیدا ہو جاتا ہے۔ 
(۱۰۲)۔ سورہ التکاثر 
(۸ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
پہلی آیت میں  تکاثر (مال و دولت کو زیادہ سے زیادہ حاصل کرنے کی طلب ) کو اصل مقصد حیت سے غفلت کا باعث قرار دیا گیا ہے۔ اس مناسبت سے اس سورہ کا نام التَّکَاثُرْ ہے۔ 
زمانۂ نزول
 مکی ہے اور مضمون سے اندازہ ہوتا ہے کہ یہ دعوتی دور کے آغاز میں  نازل ہوئی ہو گی۔ 
مرکزی مضمون
لوگوں  کو اس حقیقت سے آگاہ کرنا ہے کہ مال و دولت اور دیگر دنیوی فوائد کے حصول میں  ایسا انہماک کہ عمریں اسی میں  کھپ جائیں  اور آخرت کی باز پرس کا خیال تک نہ آۓ ، بہت بڑی ناعاقبت اندیشی اور زبردست خسارہ کا سودا ہے۔ 
نظم کلام
آیت ۱ اور ۲ میں  ان لوگوں  کو جھنجھوڑا گیا ہے جو دنیا کی دولت کو سب کچھ سمجھ بیٹھے ہیں  اور اس کو زیادہ سے زیادہ حاصل کرنے کی دھن ان پر ایسی سوار ہے کہ موت کے اس پار جو کچھ پیش آنے والا ہے اس کا انہیں  ہوش ہی نہیں۔ 
آیت ۳ تا ۵ میں  متنبہ کیا گیا ہے کہ موت کے اس پار کیا ہے وہ تمہیں  آنکھیں  بند ہوتے ہی معلوم ہو جاۓ گا۔ اگر آج تمہیں  اس کا یقین ہوتا تو اپنے مستقبل کی طرف سے غافل نہ ہوتے اور حصول دنیا کی یہ دھن تم پر سوار نہ ہوتی۔ 
آیت ۶ تا ۸ میں  خبر دار کیا گیا ہے کہ جہنم کے وجود پر تم یقین کرو یا نہ کرو وہ دن آ کر رہے گا جب اسے تم اپنی آنکھوں  سے دیکھ لو گے۔ اس وقت تمہیں  اس کے وجود کا پوری طرح یقین ہو جاۓ گا لیکن وہ وقت عمل کا نہیں  بلکہ حساب دینے کا ہو گا اور تمہیں  ہر ہر نعمت کے بارے میں  خدا کے حضور جواب دہی کرنی ہو گی۔ 
ترجمہ 
اللہ رحمٰن و رحیم کے نام سے 
۱۔۔۔۔۔۔۔۔ مال و دولت کو زیادہ سے زیادہ حاصل کرنے کی طلب نے تمہیں  غفلت میں  ڈال رکھا۱*
۲۔۔۔۔۔۔۔۔ یہاں  تک کہ تم قبروں  میں  جا پہنچے ۲* 
۳۔۔۔۔۔۔۔۔ مگر نہیں  عنقریب تمہیں  معلوم ہو جاۓ گا ۳*
۴۔۔۔۔۔۔۔۔ پھر سُن لو !یہ دھن صحیح نہیں  ، عنقریب تمہیں  معلوم ہو جاۓ گا ۴*
۵۔۔۔۔۔۔۔۔ ہر گز نہیں  ! اگر تم یقینی طور پر جان لیتے ۵* تو دنیا کے پیچھے نہ پڑتے )
۶۔۔۔۔۔۔۔۔ تم ضرور دوزخ کو دیکھ لو گے ۶* 
۷۔۔۔۔۔۔۔۔ پھر تم اسے  بالکل یقین کے ساتھ دیکھو گے ۷* 
۸۔۔۔۔۔۔۔۔ پھر اس روز تم سے نعمتوں  کے بارے میں  ضرور باز پرس ہو گی ۸* 
تفسیر  
۱۔۔۔۔۔۔۔۔ یعنی تم لوگ مال و دولت کمانے دنیا کے فائدے حاصل کرنے اور سامان عیش فراہم کرنے میں  ایسے منہمک ہو کہ مقصد حیات اور اپنی حقیقی منزل تمہاری نظروں  سے اوجھل ہو گئی ہے۔ تمہاری ساری تگ و دو کسب زر، اور حصول جاہ و اقتدار کے لیے ہوتی ہے اس سے بلند ہو کر کچھ سوچنے کے لیے تم آمادہ ہی نہیں  ہو۔ 
مال و دولت کی حرص اور دنیوی فوائد کے حصول میں  انسان کا حد سے زیادہ انہماک انسان کی وہ بنیادی کمزوری  ہے جس میں  وہ ہمیشہ مبتلا رہا ہے البتہ موجودہ دور میں  اس نے کچھ ’’ترقی  یافتہ‘‘ شکلیں  اختیار کر لی ہیں  چنانچہ زر پرستی نے سرمایہ پر ستی کی اور دنیا پرستی نے مادہ پرستی کی شکل اختیار کر لی ہے۔ اگر انسان پہلے آخرت کا منکر تھا تو اب سرے سے خدا ہی کے وجود کو تسلیم نہیں  کرتا۔ اگر پہلے اخلاقی قدروں  کو پس پشت ڈال کر دنیوی فوائد حاصل کرتا تھا تو اب مفاد دنیا کی خاطر اخلاقی اقدار سے بالکل عاری ہو گیا ہے۔ پھر موجودہ تمدنی ترقی کے زیر اثر ہر شخص کو اپنا معیار زندگی (Standard of life)  بلند کرنے کی فکر ہے اور معاشی اور اقتصادی میدان میں  افراد اور قومیں  ایک دورے سے آگے نکلنا چاہتی ہیں  لیکن معیار اخلاق بلند کرنے کی فکر کسی کو نہیں  ہے ، اور نہ کوئی یہ سوچنے کی زحمت گوارہ کرتا ہے کہ آیا دنیا زندگی کا آخری مرحلہ ہے یا اس سے آگے بھی مراحل طے کرنا ہوں  گے ؟ اس اہم ترین سوال کی طرف توجہ نہ کر کے انسان اپنے مقصد حیات سے بہت دور جا پڑا ہے اور ایسی غفلت میں  مبتلا ہے کہ اسے آگے پیچھے کی کچھ خبر نہیں۔ 
۲۔۔۔۔۔۔۔۔ یعنی زیادہ سے زیادہ مال سمیٹنے اور دنیا حاصل کرنے کی کوشش میں  تم نے اپنی عمریں  کھپا دیں  ور مرتے دم تک تمہیں  یہ توفیق نصیب نہ ہوئی کہ موت کے بعد جس چیز سے سابقہ پیش آنے والا ہے اس پر غور کرتے۔ 
انسان کی کثرت طلبی اور کبھی نہ ختم ہونے والی حرص پر اسے حدیث میں  بھی بڑے مؤثر انداز میں  متنبہ کیا گیا ہے۔ حضرت ابن عباس سے روایت ہے کہ نبی صلی اللہ علیہ و سلم نے فرمایا: 
لَو کَانَ لِاِبْنِ آدَمَ وَ ادِ یَانِ مِنْ مَالٍ لَابْتَغٰی ثَالِثاً وَ لَا یَمْلَاُ جَوْفَ ابنِ آدَمَ اِلَّا الّتُرَابُ (بخاری کتاب الرقاق )۔ 
’’آدمی کے پاس اگ مال سے بھری ہوئی دو وادیاں  ہوں  تو وہ تیسری کی تمنا کرے گا۔ آدمی کا پیٹ تو مٹی ہی بھر سکتی ہے ‘‘۔ 
’’مٹی ہی پیٹ بھر سکتی ہے ‘‘ کا مطلب یہ ہے کہ آدمی کی حرص کا خاتمہ خاک میں  مل جانے کے بعد ہی ہو سکتا ہے۔ 
۳۔۔۔۔۔۔۔۔ یعنی عنقریب یہ حقیقت تم پر کھل جاۓ گی کہ مال و دولت کی کثرت اور دنیوی سرو سامان کا وافر مقدار میں  حاصل ہو جاتا اصل کامیابی نہیں  ہے بلکہ اصل کامیابی اخروی نعمتوں  کا حصول ہے۔ اس وقت تمہیں  اپنی اس غلطی کا شدید احساس ہو گا کہ آخرت کو نظر انداز کر کے تم نے کتنے برے انجام کو دعوت دی ہے۔ 
۴۔۔۔۔۔۔۔۔ مضمون کی یہ تکرار تاکید کے لیے بھی ہے اور اس بات کی طرف اشارہ کرنے کے لیے بھی کہ دنیا طلبی کی حقیقت پہلی مرتبہ ت موت کے آتے ہی سامنے آۓ گی اور دوسری مرتبہ قیامت کے  دن ظاہر ہو گی۔ 
۵۔۔۔۔۔۔۔۔ یعنی قرآن جس دن کی خبر دے رہا ہے اس پر اگر تمہیں  یقین ہوتا تو دنیا کے پیچھے پڑ کر غفلت کی زندگی ہر گز نہ گزارتے بلکہ اس دن کے لیے تیاری کرتے۔ 
۶۔۔۔۔۔۔۔۔ یعنی تم جہنم کے وجود کو اگر ماننا نہیں  چاہتے تو نہ مانو، اس کا وجود بہر حال ایک حقیقت ہے اور وہ دن لازماً آنا ہے جب کہ وہ تمہارے سامنے آ نمودار ہو گی اور تم اس کا اپنی آنکھوں  سے مشاہدہ کرو گے۔ 
۷۔۔۔۔۔۔۔۔ یعنی تمہارا جہنم کو دیکھنا خواب کی دنیا میں  نہیں  بلکہ واقعات کی دنیا میں  ہو گا۔ آج جس چیز کو تم ناقابل یقین خیال کر رہے ہو وہ کل جب تمہارے مشاہدہ میں  آۓ گی تو تمہیں  اس کے وجود کا پوری طرح یقین ہو جاۓ گ۔ 
۸۔۔۔۔۔۔۔۔ نعمتوں  میں  اللہ تعالیٰ کی عطا کردہ تمام نعمتیں  شامل ہیں  مثلاً سامان رزق ، مال و دولت، اولاد قوتیں  اور صلاحیتیں ، ذرائع و وسائل ، جاہ و منصب اور حکومت و اقتدار وغیرہ۔ دنیا میں  انسان کو جو نعمت بھی ملتی ہے وہ اپنے ساتھ ایک ذمہ داری بھی لاتی ہے اور وہ ذمہ داری یہ ہے کہ انسان اس نعمت پر اللہ کا شکر ادا کرے اور اس کو ان کاموں  میں  استعمال کرے جو اسے پسند ہیں۔ اس طرح اگر انسان اللہ تعالیٰ کی نعمتوں  کا حق ادا کرتا ہے تو قیامت کے دن اس کے لیے جوابدہی کا مرحلہ آسان ہو گا اور اپنے رب کی ابدی نعمتوں  کا مستحق ٹھہرے گا۔ لیکن اگر وہ سرے سے خدا کے وجود کو تسلیم ہی  نہیں  کرتا یا تسلیم تو کرتا ہے مگر یہ سمجھتا ہے کہ ان نعمتوں  کو عطا کرنے والے بہت سے خدا ہیں  یا فلاں  نعمت فلاں  دیوی دیوتا کی عطاء کردہ ہے اور اس فاسد عقیدہ کی بنا پر وہ ان نعمتوں  کو اللہ کی پسند نا پسند سے آزاد ہو کر استعمال کرتا ہے تو قیامت کے دن اس سے سخت باز پرس ہو گی اور اس ناشکری اور مجرمانہ طرز عمل کی بنا پر وہ سخت سزا کا مستحق ہو گا۔ 
محل کلام کے لحاظ سے اس آیت کا اشارہ خاص طور سے مال و دولت کی نعمت کی طرف ہے کہ اس کو زیادہ سے زیادہ حاصل کرنے کی فکر تمہیں  ضرور ہے لیکن اس سلسلہ میں  جو جواب دہی کرنا ہو گی س کا تمہیں  بالکل خیال نہیں۔ اگر خدا کے حضور جوابدہی کا احساس تم میں  ہوتا تو مال و دولت کے حریص بننے کے بجاۓ قناعت پسند ہوتے کہ دولت جتنی وافر مقدار میں  ملے گی حساب کا معاملہ انتا ہی بڑھ جاۓ گا اور جوابدہی مشکل ہو گی۔ واضح رہے کہ قیامت کے دن جوابدہی ہر کسی کو کرنا ہو گی خواہ دہ مسلمان ہو یا کافر۔ حدیث میں  آتا ہے کہ نبی صلی اللہ علیہ و سلم نے فرمایا : 
لَا تَزُوْلُ قَدَمَا عَبْدٍ حَتَّی یُسْأ لَ عَنْ عُمُرِہٖ فِیْمَا اَفْنَاہُ وَعَنْ عِلْمِہٖ فِیْمَا فَعَلَ وَ عَنْ مَالِہٖ مِنْ اَیْنَ اِکتسَبَہٗ وَ فِیْمَا اَنْفَقَہٗ وَعَنْ جِسْمِہٖ فِیْمَا اَبْلَاہُ۔ (ترمذی ابواب لزھد)۔ 
’’(قیامت کے دن) بندے کے قدم ہٹ نہ سکیں  گے ، جب تک کہ اس سے ان باتوں  کے بارے میں  پوچھ نہ لیا جاۓ گا، اس کی عمر کے بارے میں  کہ کس چیز میں  گزاری، اس کے علم کے بارے میں  کہ کہاں  تک اس پر عمل کیا، اس کے مال کے برے میں  کہ کہاں  سے کمایا اور کس چیز میں  خرچ کیا اور اس کے جسم کے بارے میں  کہ کس چیز میں  بوسیدہ کیا۔ ‘‘ 
ایک موقع پر جب کہ نبی صلی اللہ علیہ و سلم اور آپ کے ساتھ حضرت ابوبکر اور حضرت عمر بھوک کی شدت کو رفع کرنے کے لیے ایک انصاری کے گھر گۓ اور انہوں  نے آپ کی تواضع کھجور اور گوشت سے کی اور ساب شکم سیر ہو گۓ تو آپ نے اپنے ساتھیوں  سے فرمایا : 
وَالَّذِیْنَفْسِیْ بِیَدِہٖ لَتُسْاَلُنَّ عَنْ ھٰذَا النِعیْمِ یَومَ الْقِیَامَۃِ۔ (فتح القدیر لشو کانی ج ۵ ص ۴۹۰ بحوالہ مسلم) ’’ قسم ہے اس ذات کی جس کے ہاتھ  میں  میری جان ہے قیامت کے دن تم سے ضرور اس نعمت کے بارے میں  پوچھا جاۓ گا۔ ‘‘
(۱۰۳)۔  سورہ اَلْعَصْر 
(۳ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
 پہلی آیت میں  عصر (زمانہ ) کی قسم کھائی گئی ہے اس مناسبت سے اس سورت کا نام اَلْعَصْر ہے۔ 
زمانۂ نزول
 مکی ہے اور مضمون سے اندازہ ہوتا ہے کہ دعوت کے  ابتدائی مرحلہ میں  نازل ہوئی ہو گی۔ 
مرکزی مضمون
اس بات سے آگاہ کرنا ہے کہ انسانی قافلہ تیزی کے ساتھ ابدی ہلاکت کی طرف گامزن ہے۔ اس ہلاکت سے وہی لوگ بچ سکتے ہیں  جو ایمان اور عمل صالح کی راہ اختیار کریں  اور اس کے تقاضوں  کو پورا کریں۔ 
نظم کلام
 یہ سورہ تین مختصر آیتوں  پر مشتمل ہے مگر معنیٰ کے لحاظ سے اس قدر جامع ہے کہ نہ صرف انسانیت کے عروج و زوال کی پوری تاریخ اس میں  سمٹ کر آ گئی ہے بلکہ مینارہ ہدایت بن کر افراد ، قوموں  ، اور ملتوں  کو صحیح سمت سفر سے آگاہ کر رہی ہے تاکہ وہ منزل مقصود کو پہنچ جائیں  اور غلط راہ پر پڑ کر تباہی کے گڑھے میں  گرنے سے بچیں۔ 
زمانہ کی شہادت اس بات کی تائید میں  پیش کی گئی ہے کہ انسان تباہی س نہیں  بچ سکتا اگر وہ اپنے اندر ایمانی اوصاف نہ پیدا کر لے۔ 
ترجمہ
اللہ رحمٰن و رحیم کے نام سے 
۱۔۔۔۔۔۔۔۔ زمانہ کی قَسم ۱* 
۲۔۔۔۔۔۔۔۔ انسان گھاٹے میں  ہے ۲* 
۳۔۔۔۔۔۔۔۔ سواۓ ان لوگوں  کے جو ایمان لاۓ ۳* اور جنہوں  نے نیک اعمال کیے ۴* اور ایک دوسرے کو حق کی ہدایت ۵* اور صبر کی تلقین کی۔ ۶* 
تفسیر
۱۔۔۔۔۔۔۔۔ اس سے پہلے ہم واضح کر چکے ہیں  کہ قرآن میں  مختلف چیزوں  کی جو قسمیں  کھائی گئی ہیں  وہ ان کے تقدس یا عظمت کی بنا پر نہیں  کھائی گئی ہیں  بلکہ بطور شہادت اور دلیل کے کھائی گئی ہیں۔ یہاں  زمانہ کی قسم بھی اسی مفہوم میں  ہے۔ 
متن میں  لفظ  ’’ عصر‘‘ استعمال ہوا ہے جس کے معنی زمانہ کے ہیں۔ یہ لفظ خاص طور سے زمانہ کی تیز روی اور برق رفتاری کی طرف اشارہ کر رہا ہے۔ 
۲۔۔۔۔۔۔۔۔ یہ ہے وہ بات جس پر زمانہ کی گواہی پیش کی گئی ہے یہ گواہی درج ذیل پہلوؤں  سے ہے : 

(۱)۔ انسان کے پاس سب سے زیادہ قیمتی چیز وقت ہی کا سرما یہ ہے جو گزرتے ہوۓ زمانہ کا ایک حصہ ہے۔ یہ وقت نہایت محدود ہے اور بڑی تیزی سے گزر جاتا ہے۔ جس طرح برف ہر لمحہ پگھلتی رہتی ہے اور اگر ایک تاجر اس کو جلد فروخت کر کے اس کی قیمت کھڑی نہ کر لے برف ختم ہو جاۓ گی اور اس کے پلہ کچھ بھی نہ پڑے گا اسی طرح انسان کو جو مہلت عمر ملی ہے اس سے اگر وہ فائدہ نہ اٹھاۓ اور اپنی عاقبت کا سامان نہ کرے تو وہ اس کا سرمایہ برابر گھٹ رہا ہے۔ گویا سیکنڈ کی سوئی جس تیزی کے ساتھ چلتی ہے اسی تیزی کے ساتھ وہ ہماری عمر کو گھٹا کر ہمارے نقصان میں   اضافہ ہی کرتی رہتی ہے الا یہ کہ ہم وقت کی قدر پہچانیں  اور اس کو ان کاموں  میں  گزاریں  جو مفید نتائج پیدا کرنے والے اور ہماری عاقبت کو سنوارنے والے ہوں۔ 

(۲)۔ تاریخ کے وہ واقعات جو عذاب الہی کا مظہر تھے اس بات کا ثبوت ہیں  کہ جن قوموں  نے کفر و سرکشی ، مخالفت حق اور ظلم و فساد کی راہ اختیار کی وہ ہلاکت سے دو چار ہوئیں۔ گویا زمانہ اپنی تاریخ کے آئینہ میں  اس حقیقت کو پیش کرتا ہے کہ ہلاکت و تباہی سے دو چار ہونے والے کون ہیں  اور اس سے بچنے والے کون۔ 

(۳)۔ یہ دنیا امتحان گاہ ہے نہ کہ سیر و تفریح کی جگہ۔ اس امتحان گاہ میں  انسان کو مختلف موضوعات پر پرچے حل کرنے کے لیۓ دیۓ گۓ ہیں  اور اس کے لیۓ وقت بھی مقرر کر دیا گیا ہے۔ لہذا جو شخص  پر چہ حل کرنے کے بجاۓ تفریح میں  وقت گزار دیتا ہے وہ لازماً اپنا نقصان کرتا ہے اور وقت کو ضائع کرنے والے کے لیۓ ناکامی مقدر ہے۔ 
ان پہلوؤں  کے علاوہ عصر کی قسم میں  یہ اشارہ بھی مضمر ہے کہ دنیا کے خاتمہ کا وقت قریب آ لگا ہے گویا آخری نبی کی بعثت اور قیامت کے درمیان اتنا ہی فاصلہ رہ گیا جتنا کہ انسانی آبادی کی کل عمر کو ایک دن فرض کرنے کی صورت میں  عصر اور مغرب کے درمیان ہوتا ہے چنانچہ نبی صلی اللہ علیہ و سلم کی حدیث ہے کہ : 
اِنمَّا بَقاعُ کُمْ فِیْمَنْ سَلَفَ قَبْلَکُمْ مِنَالْقُمَمِ کَمَا بَیْنَ صَلَاۃِ الْعَصْرِ اِلٰی غُرُوْبِ الشَّمْسِ۔ (روح المعانی ج ۱۰ ص ۲۹۲ بحوالہ بخاری)۔ 
’’جو امتیں  گزر چکیں  ان کے مقابلہ میں  تمہارا دنیا میں  رہنا اتنے ہی وقت کے لیے ہے جتنا وقت کہ نماز عصر اور غروب آفتاب کے درمیان ہوتا ہے ‘‘۔ 
خسران سے مراد زندگی بھر کا گھاٹا یعنی دائمی تباہی اور ہلاکت ہے جس سے فیصلہ کے دن انسان کو دوچار ہونا ہو گا۔ 
۳۔۔۔۔۔۔۔۔ یعنی آخرت کی ابدی ہلاکت سے وہی لوگ محفوظ رہیں گے جو ایمان لا کر صالحیت کی زندگی اختیار کریں  گے۔ 
ایمان لانے کا مطلب سورہ بقرہ نوٹ ۶ میں  بیان کیا جا چکا ہے۔ 
۴۔۔۔۔۔۔۔۔ معلوم ہو کہ آخرت کے خسارہ سے بچنے کے لیے صرف ایمان لانا کافی نہیں  بلکہ اس کے ساتھ عمل صالح بھی ضروری ہے اور واقعہ یہ ہے کہ جہاں  ایمان حقیقۃً موجود ہو گا وہاں اس کی روشنی سے عملی زندگی بھی منور ہو گی اور انسان نیک کردار بنے گا۔ لیکن جہاں  ایمان محض جامد عقیدہ کی شکل میں  ہو گا جس نے شعور کو متاثر نہ کیا ہو تو عملی زندگی بھی سنور نہ سکے گی۔ اچھے بیج سے اچھا درخت ہی پیدا ہوتا ہے اور خراب بیچ  خراب درخت۔ اس لیے ہو نہیں  سکتا کہ ایمان تو دل میں  موجود ہو اور عملی زندگی فسق و فجور سے بھی ہوئی ہو۔ عملی زندگی کا فساد اس بات کا ثبوت ہے کہ ایمان صحت کی حالت میں  موجود نہیں  ہے۔ 
اعمال صالحہ کی حقیقت علامہ فراہی نے بڑی عمدگی سے بیان کی ہے۔ لکھتے ہیں  : 
’’ اللہ تعالیٰ نے اعمال حسنہ کو صالحات سے تعبیر فرمایا ہے۔ اس لفظ کے استعمال سے اس عظیم حکمت کی طرف رہنمائی ہوتی ہے کہ انسان کی تمام ظاہری و باطنی دینی و دنیوی، شخصی و اجتماعی ، جسمانی وہ عقلی صلاح و ترقی کا ذریعہ اعمال حسنہ ہی ہیں۔ یعنی عمل صالح وہ عمل ہوا جو انسان کے لیے زندگی اور نشو و نما کا سبب بن سکے اور جس کے ذریعہ سے انسان ترقی کے ان اعلیٰ مدارج تک ترقی کر سکے جو اس کی فطرت کے اندر ودیعت ہیں۔ (مجموعہ تفاسیر فراہی ص ۳۵۲) 
۵۔۔۔۔۔۔۔۔ حق اور صبر اگرچہ اعمال صالحہ میں  شامل ہیں  لیکن چونکہ بنیادی نیکیوں  میں  سے ہیں  اس لیے ان کا ذکر خصوصیت کے ساتھ فرمایا ہے۔ 
حق اس بات کو کہتے ہیں  جو سچی ، مبنی بر عدل اور مطابق حقیقت ہو۔ یہ باطل کی ضد ہے اور اس کا اطلاق پورے دین حق پر بھی ہوتا ہے اور اس کی تعلیمات پر بھی نیز اس کلمہ حق پربھی جو عدل و انصاف کے تقاضے کے تحت ظالم حکمرانوں  یا باطل پرستوں  کے سامنے پیش کیا جاۓ۔ علاوہ ازیں  اس کا اطلاق ان حقوق پر بھی ہو تو ہے جن کا ادا کرنا اخلاقاً یا شرعاً انسان پر واجب ہے مثلاً خدا کا حق، ماں  باپ کا حق، رشتہ داروں  کا حق، پڑوسیوں  کا حق، غریبوں  کا حق وغیرہ۔ 
اہل ایمان کے ا س وصف کا جو ذکر فرمایا کہ وہ حق کی ایک دوسرے کو ہدایت کرتے ہیں  تو اس سے یہ بات آپ سے آپ واضح ہو جاتی ہے کہ اہل ایمان حق پر نہ صرف خود جمے رہتے ہیں  بلکہ وہ دوسروں  کو بھی اس کی ہدایت و تلقین کرتے ہیں۔ بالفاظ دیگر اہل ایمان ایسے بے حس نہیں  ہوتے کہ باطل ابھر رہا ہو یا معاشرہ میں  خلاف حق اور منکر باتیں  عام ہو رہی ہوں  اور وہ خاموش تماشائی بنے رہیں  بلکہ وہ اپنی معاشرتی اور اجتماعی ذمہ داری محسوس کرتے ہوۓ حق کی آواز بلند کرتے ہیں  اور ایک دوسرے کی اصلاح کے لیے کوشاں  رہتے ہیں۔ 
ضمناً اس سے یہ اصولی بات بھی ثابت ہوتی ہے  اظہار حق اہل ایمان کا حق ہے اور اس کی آزادی بہر حال انہیں  ہونی چاہیے۔ 
۶۔۔۔۔۔۔۔۔ حق کو قبول کرنے ، اس کی حمایت کرنے ، کلمہ حق کہنے اور راہ حق پر چلنے کے نتیجہ میں  طرح طرح کی مشکلات پیش آتی ہیں ، تکالیف اور مشقتوں  کا سامنا کرنا پڑتا ہے اور مخالفتوں  کے طوفان سے گزرنا پڑتا ہے۔ نقصانات بھی برداشت کرنا پڑتا ہے اور قربانیاں  بھی دینا پڑتی ہیں  اس لیے حق کے ساتھ صبر و استقامت، تحمل و بردباری اور عزم و حوصلہ کا ہونا بھی ضروری ہے۔ صبر کے مفہوم میں  یہ تمام باتیں  شامل ہیں  اور اسی مناسبت سے صبر کی تلقین کو ضروری قرار دیا گیا ہے۔ 
(۱۰۴)۔ سورہ اَلْھُمَزَۃ 
(۹ آیات)
بسم اللہ الرحمن الرحیم
اللہ رحمن و رحیم کے نام سے 

تعارف
نام
 پہلی آیت میں  ھُمَزَہُ اہل ایمان پر انگلیاں  اٹھانے والوں  کو متنبہ کیا گیا ہے کہ ان کی یہ حرکتیں ان کے لیے تباہی کا موجب ہوں  گی۔ اس مناسبت سے اس سورہ کا نام اَلْھُمَزَۃ ہے۔ 
زمانۂ نزول
 مکی ہے اور مضمون سے اندازہ ہوتا ہے کہ یہ سورہ عصر کے بعد نازل ہوئی ہو گی۔ 
مرکزی مضمون
 زر پرستوں  کو جھنجھوڑنا ہے کہ جن کے کردار کا یہ حال ہو وہ لازماً کیفر کردار کو پہنچ کر رہیں  گے۔ 
نظم کلام
 آیت ۱ تا ۳ میں  رز پرستوں  کے کردار کی تصویر پیش کی گئی ہے اور انہیں  متنبہ کیا گیا ہے کہ یہ کردار لازماً تباہی کا موجب ہے۔ 
آیت ۴ تا ۹ میں  زر پرستوں  کا اخروی انجام بیان کیا گیا ہے۔ 
یہ سورہ سابق سورہ سے اس درجہ مربوط ہے کہ بالکل اس کا تتمہ معلوم ہوتی ہے۔ اگر سابق سورہ کا اختتام ان اوصاف کے بیان کرنے پر ہوا تھا جو کامیابی کی ضمانت ہیں  تو اس سورہ کا آغاز ان خصائل کے ذکر سے ہوا ہے جو ہلاکت کا موجب ہیں۔ 
 ترجمہ 
 اللہ رحمٰن و رحیم کے نام سے 
۱۔۔۔۔۔۔۔۔ تباہی ہے ہر اس شخص کے لیے جو (اہل ایمان پر) انگلیاں  اٹھاتا اور طعن و تشنیع کرتا ہے ۱*۔ 
۲۔۔۔۔۔۔۔۔ جس نے مال سمیٹا اور اسے گن گن کر رکھا ۲* 
۳۔۔۔۔۔۔۔۔ وہ سمجھتا ہے کہ اس کے مال نے اس کو ہمیشگی کی زندگی بخشی ہے۔ ۳* 
۴۔۔۔۔۔۔۔۔ ہر گز نہیں  ۴* ، وہ حُطَمہ ۵* کچل دینے والی* میں  پھینک دیا جاۓ گا۔ ۶* 
۵۔۔۔۔۔۔۔۔ اور تمہیں کیا معلوم کہ حُطَمہ کیا ہے ؟ ۷* 
۶۔۔۔۔۔۔۔۔ اللہ کی بھڑ کائی ہوئی آگ ۸* 
۷۔۔۔۔۔۔۔۔ جو دلوں  پر جا چڑھے گی ۹*۔ 
۸۔۔۔۔۔۔۔۔ اس میں ان کو بند کر دیا جاۓ گا۔ 
۹۔۔۔۔۔۔۔۔ لمبے لمبے ستونوں  میں۔ ۱۰*۔ 
تفسیر
۱۔۔۔۔۔۔۔۔ سابق سورہ کی آخری آیت میں  وہ اوصاف بیان کیے گۓ تھے جو آخرت کے خسران سے بچانے والے اور کامیابی کی ضمانت ہیں۔ یہ اوصاف اہل ایمان کے کردار کی خصوصیات ہیں  لیکن دنیا پرستوں  کی نظر میں  ان کی کوئی اہمیت نہیں  ہوتی اور خاص طور سے جو لوگ مال و دولت کے پجاری ہوتے ہیں  وہ اس کردار کے لوگوں  کو نہ صرف نے وقعت خال کرتے ہیں  بلکہ ان کی تذلیل و تحقیر پر اتر آتے ہیں۔ مال کا گھمنڈ ان کے اندر اوچھا پن پیدا کر دیتا ہے اور وہ ان پر انگلیاں  اٹھاتے ہیں  کہ ان پر بس آخرت ہی کی دھن سوار ہے۔ وہ ان کی دینداری کا مذاق اڑاتے ہیں  اور جہاں  موقع پاتے ہیں  ان پر فقرے چست کر دیتے ہیں۔ 
اس سورہ کے نزول ک زمانہ میں  قریش کے سرداروں  کا یہی حال تھا وہ مال کے گھمنڈ میں  مبتلا تھے اور جو لوگ مال کے پیچھے پڑنے کے بجاۓ آخرت کی دولت جمع کر رہے تھے ان پر انگلیاں  اٹھا رہے تھے کہ یہ کس عزت کے مستحق ہیں  ؟ عزت والا تو وہی ہے جو دولت مند ہے۔ ان کی دینداری اور ان کی متقیانہ زندگیوں  پر وہ طرح طرح کی پھبتیاں  جست کرتے اور سخت طعنہ زنی کرتے۔ یہاں  ان کی ان ہی حرکتوں  پر گرفت کی گئی ہے۔ 
موقع کلام کے لحاظ سے اہل ایمان پر انگلیاں  اٹھانے اور طعن و تشنیع کرنے کی بری حرکت کو بخیل سرمایہ داروں  کا شیوہ قرار دیا گیا ہے جیسا کہ آگے کی آیت سے واضح ہے لیکن اس کا یہ مطلب نہیں  کہ یہ حرکت صرف زر پرست ہی کرتے ہیں  بلکہ آیت کا اصل مدعا یہ ہے کہ جو بھی یہ حرکت کرے گا وہ اپنی تباہی ا سامان کرے گا۔ سورہ توبہ میں  جو مدنی سورہ ہے منافقین کی اس طعنہ زنی کا ذکر ہوا ہے پر وہ صدقات کے سلسلہ میں کیا کرتے تھے۔ غریب اہل ایمان محنت مزدوری کر کے جو کچھ کماتے اس میں  سے اللہ کی راہ میں  خرچ کرتے۔ مال کی بری مقدار ان کے پاس خرچ کے لیے نہ ہوتی مگر منافقین اس پر طنز کرتے اور ان کا مذاق اڑاتے : 
اَلَّذِیْنَ یَلْمِزُوْنَ الْمُطَّوِّ عِیْنَ مِنَ الْمؤ مِنیْنَ فِی الصَّدَقاَتِ وَا لَّذِیْنَ لَا یَجِدُوْنَ اِلّا جُھْدَ ھُمْ فَیَسْخَرُوْنَ مِنْھُمْ (التوبۃ۔ ۷۹) ’’ جو خوش دلی سے انفاق کرنے والے مؤمنوں  پر ان کے صدقات کے سلسلہ میں  طعنہ زنی کرتے ہیں  اور ان لوگوں  کا مذاق اڑاتے ہیں  جو اپنی محنت و مزدوری کے سوا انفاق کے لیے کچھ اور نہیں  پا تے ‘‘۔
جہاں  تک آیت کے خصوصی پہلو کا تعلق ہے یعنی سیاق و سباق کے لحاظ سے اس کا جو مفہوم ہے اس کی وضاحت اوپر ہو چکی۔ رہا اس کا مجموعی پہلو تو وہ یہ ہے کہ شریعت نے جن لوگوں  کے احترام کا حکم دیا ہے ان کا احترام کرنے کے بجاۓ ان کی پگڑی اچھالنا، عیب چینی کرنا اور ان کے خلاف دل خراش باتیں  کرنا وہ مذموم خصلت ہے جس کا نتیجہ آخرت میں  بہت برا نکلے گا خواہ اس کا مرتکب کوئی مسلمان ہی کیوں  نہ ہو۔ 
یہاں  یہ بات بھی واضح رہنی چاہیے کہ پرانے زمانہ میں  عیب چینی اور طعن و تشنیع کے جو طریقے رائج تھے مثلاً راہ چلتے آنکھوں  سے اشارہ کرنا ، انگلیاں  اٹھانا، آوازے کسنا ، پھبتیاں  چست کرنا ، برے نام دھرنا وغیرہ۔ موجودہ زمانہ میں  ان کے علاوہ کچھ نۓ طریقوں  کا بھی اضافہ ہو گیا ہے مثلاً کارٹون ، طنز نگاری ، مزاحیہ ڈرامے ، تیر و نشتر کے کالم جو آج کل اخبارات کی زینت بن ہوۓ ہیں  اور جس نے باقاعدہ فن کی شکل اختیار کر لی ہے ھَمْز و لَمْز (عیب چینی و طعنہ زنی ) ہی کی ’’ ترقی یافتہ ‘‘ شکلیں  ہیں  جب کہ ان کے ذریعہ ایسے لوگوں  کی پگڑی اچھالی جاۓ جن کی عزت کو شریعت نے محترم ٹھیرایا ہے۔ 
۲۔۔۔۔۔۔۔۔ یعنی یہ مال کا گھمنڈ ہے جس نے ان کے اندر یہ ذہن پیدا کر دیا کہ وہ ان غریبوں  کو حقیر جانیں  اور ان کا مذاق اڑائیں  جنہوں  نے اپنے رب سے صحیح تعلق پیدا کر لیا ہے اور اپنی زندگیوں  کو نیکیوں  سے سنوارا ہے۔ 
زر پرستوں  کو ہمیشہ مال ہی کی فکر لگی رہتی ہے اور حریص سرمایہ دار ہمیشہ سرمایہ ہی کے الٹ پھیر میں  لگے رہتے ہیں۔ ان کا دل، کاروبار میں  اٹکا ہوا ہوتا ہے اور ان کا دماغ حساب کتاب میں  لگا ہوا۔ ان کی ساری توجہ ایک ہی مسئلہ پر مرکوز ہوتی ہے اور وہ یہ کہ ان کے سرمایہ میں  کس طرح اضافہ ہو اور ان کا بنک بیلنس کس طرح بڑھے۔ یہ فکر ان کے دل و دماغ کو اس طرح پریشان کیے رہتی ہے کہ نہ انہیں  خدا اور آخرت کے بارے میں  کچھ سوچنے کی فرصت ہوتی ہے اور نہ نفسیاتی طور پر وہ نصیحت کی باتیں سننے کے لیے آمادہ ہوتے ہیں۔ ان کی بڑھتی ہوئی حرص انہیں  اس بات کی بھی  اجازت نہیں  دیتی کہ وہ خدا کے بخشے ہوۓ مال میں  بندگان خدا کا جو حق ہے وہ ادا کریں  بلکہ وہ اپنے مال پر سانپ بن کر بیٹھ جاتے ہیں۔ زر پرستی کی مذمت انجیل میں  بھی بڑے مؤثر انداز میں  کی گئی ہے مثلاً : 
’’اپنے واسطے زمین پر مال جمع نہ کرو جہاں  کیڑا اور زنگ خراب  کرتا ہے اور جہاں  چور نقب لگاتے اور چراتے ہیں  بلکہ اپنے لیے آسمان پر مال جمع کرو جہاں  نہ کیڑا خراب کرتا ہے اور نہ زنگ اور نہ وہاں  چور نقب لگاتے ہیں  چراتے ہیں۔ کیونکہ جہاں  تیرا مال ہے وہیں  تیرا دل بھی لگا رہے گا‘‘۔ (متی ۶: ۱۹۔ ۲۱ )
’’تم خدا ور دولت دونوں  کی خدمت نہیں  کر سکتے ‘‘۔ (متی ۶ : ۲۴ ) 
۳۔۔۔۔۔۔۔۔ یہ سرمایہ پرست کی نفسیات کا عکس ہے۔ وہ اپنے مال کو سرمایہ زندگی سمجھتا ہے اور جو طرز عمل اختیار کرتا ہے اس سے ظاہر ہوتا ہے کہ گویا اس کو دنیا میں  ہمیشہ رہنا ہے اور کبھی موت آنے والی نہیں  ہے۔ 
مال چونکہ دنیوی عیش و عشرت کا ذریعہ ہے اس لیے ارباب مال اس فریب میں  مبتلا ہو جاتے ہیں  کہ مال ان کے لیے حیات بخش ہے اور ان کی بقا کا موجب ہے۔ حالانکہ مال میں  نہ قوت حیات ہے اور نہ قوت بقاء ، اگر اس میں  قوت حیات ہوتی تو وہ انسان کو ضرور قلبی سکون بخشتا جب کہ مالداروں  کو یہ چیز نصیب نہیں  ہوتی اور بالعموم ان کی زندگیاں  پریشانیوں  میں  گھری ہوئی ہوتی ہیں  البتہ تقویٰ کی زندگی اختیار کر کے انسان قلبی سکون محسوس کرتا ہے۔ معلوم ہوا کہ انسان کو حیات جاوداں  عطاء کرنے والی چیز تقویٰ ہے نہ کہ مال۔ قرآن میں  یہ حقیقت مختلف مقامات پر بیان ہوئی ہے اور انجیل میں  اسے اس طرح بیان کیا گیا ہے کہ آدمی روٹی ہی سے نہیں  جیتا بلکہ خدا کے کلام سے جیتا ہے (متی ۴:۴ ) اور واقعہ یہ ہے کہ آدمی کا مال اس کی قبر تک بھی نہیں  جاتا کجا کہ اسے حیات جاوداں  بخشے۔ مگر آج بھی مال کے معاملہ میں انسان کی ذہنیت وہی ہے جو ماضی میں  تھی یعنی وہ مال کو دنیوی زندگی کا سامان سمجھنے اور خیر کے کاموں  میں  خرچ کرنے کے بجاۓ اس سے اپنی بقا کی امیدیں  وابستہ کرتا ہے اور اسے جمع کرتا رہتا ہے۔ پھر جمع کرنے کی بھی کوئی حد نہیں  ہوتی۔ لکھ پتی بن جانے کے بعد وہ کروڑ پتی بننا چاہتا ہے اور کروڑ پتی بن جانے کے بعد، ارب پتی جب کہ معاشرہ میں  کتنے ہی لوگ اپنی بنیادی ضرورتوں  کے لیے محتاج ہوتے ہیں  اور خیر کے کتنے ہی کام محض روپیے کی کمی کی وجہ سے انجام نہیں پاتے۔ 
مختصر یہ کہ قرآن مال جمع کرنے کے اس رجحان کو مذموم قرار دیتا ہے الا یہ کہ آدمی پنی اور اپنے متعلقین کی حقیقی ضروریات کے لیے مال روکے رکھے۔ 
۴۔۔۔۔۔۔۔۔ یہ سرمایہ پرستوں  کے اس خیال کی تردید ہے جو اوپر بیان ہوا۔ 
۵۔۔۔۔۔۔۔۔ متن میں  لفظ حُطَمہ استعمال ہوا ہے جس کے معنیٰ چُور چُور کر دینے والی ور کچلنے والی کے لیے ہیں۔ یہ جہنم کا نام ہے اور اس کی یہ صفت ہمز و لمز کی اس مذموم خصلت کے مقابلہ میں بیان ہوئی ہے جس کا ذکر آیت ۱ میں  ہوا۔ اس سے یہ واضح کرنا مقصود ہے کہ جو شخص اللہ کے مخلص بندوں  کی عزت کو مجروح کرتا ہے جہنم اس کی عزت کے پرخچے اڑاۓ گی اور اہل ایمان کی تحقیر و تذلیل کرنے کی پاداش میں  اسے کچل ڈالے گی۔ 
غور کیجیے ہُمَزَہ و لُمَزَہ کے مقابلہ میں  حُطَمہ کے لفظ نے لفظی یکسانیت ہی نہیں  بلکہ معنوی مناسبت بھی پیدا کر دی ہے اور قرآن کی بلاغت اور اس کے اعجاز کی یہ ادنیٰ مثال ہے۔ 
۶۔۔۔۔۔۔۔۔ پھینک دینے میں  اشارہ ہے اس بات کی طرف کہ وہ مال و دولت کی وجہ سے جس گھمنڈ میں  مبتلا تھا اس کا پتہ اسے اس وقت چلے گا جب کہ وہ جہنم میں  حقارت کے ساتھ پھینک دیا جاۓ گا۔ 
۷۔۔۔۔۔۔۔۔ یہ سوال جہنم کی ہولناکی کا احساس دلانے کے لیے ہے۔ 
۸۔۔۔۔۔۔۔۔ یہ حُطَمہ کی تشریح ہے جو اللہ تعالیٰ نے خود ہی فرمائی ہے۔ 
۹۔۔۔۔۔۔۔۔ اشارہ ہے اس بات کی طرف کہ جن دلوں  میں  اللہ کی محبت کے بجاۓ مال کی محبت رچ بس گئی تھی ان پر ایہ آگ چڑھ دوڑے گی۔ اور دل میں  آگ کے گھس جانے سے کرب و الم کی جو کیفیت سے بھی نہیں  کیا جا سکتا۔ 
۱۰۔۔۔۔۔۔۔۔ یعنی وہ اس آگ کے لمبے لمبے ستونوں  میں  گھرے ہوۓ ہوں  گے۔ 
۱۰۵۔ سورہ الفیل 
(۵ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
پہلی آیت میں  اصحابُ  الفیل (ہاتھی والوں ) کا ذکر ہوا ہے۔ اس مناسبت سے اس سورہ کا نام اَلْفِیْل ہے۔ 
زمانۂ نزول 
مکی ہے اور ابتدائی دور کی تنزیلات میں  سے ہے۔ 
مرکزی مضمون
 تاریخی اور عبرتناک مثال ان لوگوں  کے انجام کی جو دولت اور اقتدار کے نشہ میں  خانہ کعبہ کو ڈھا دینے کی غرض سے نکلے۔ 
نظم کلام 
 یہ پوری سورہ اس تاریخی واقعہ کے عبرتناک پہلوؤں  پر مشتمل ہے جو واقعہ فیل کے نام سے مشہور تھا۔ آیت ۱ میں  اس بات پر غور و فکر کی دعوت دی گئی ہے کہ جس لشکر نے خانہ کعبہ کو ڈھا دینے کے لیے اقدام کیا تھا اس کے ساتھ اللہ تعالیٰ نے کیا معاملہ کیا ؟ 
آیت ۲ میں  بتایا گیا ہے کہ ان کی چال کس طرح الٹی پڑی۔ آیت ۳ اور ۴ میں  اللہ تعالیٰ کے کرشمہ قدرت کا ذکر ہوا ہے جو اس کے گھر کی حفاظت کے لیے ظہور میں  آیا اور آیت ۵ میں  حملہ آوروں  کا عبرتناک انجام بیان کیا گیا ہے جس کو تاریخ نے اپنے اوراق میں  ہمیشہ کے لیے محفوظ کر دیا ہے۔ 
ترجمہ
 اللہ رحمٰن و رحیم کے نام سے 
۱۔۔۔۔۔۔۔۔ تم نے نہیں  دیکھا ۱* کہ تمہارے رب نے ہاتھی والوں  کے ساتھ کیا معاملہ کیا؟ ۲*
۲۔۔۔۔۔۔۔۔ کیا ن کی تدبیر کو بیکار نہیں  کر دیا ؟۳* 
۳۔۔۔۔۔۔۔۔ اور ان پر پرندوں  کے جھنڈ کے جھنڈ نہیں  بھیجے ؟ ۴* 
۴۔۔۔۔۔۔۔۔ جو ان پر پکی ہوئی مٹی ۵* کے پتھر پھینک رہے تھے ۶*
۵۔۔۔۔۔۔۔۔ پھر انہیں  ایسا کر دیا جیسے کھایا ہوا بھُس۔ ۷* 
تفسیر
۱۔۔۔۔۔۔۔۔ خطاب گو نبی صلی اللہ علیہ و سلم سے ہے لیکن اس کے اصل مخاطب قریش اور اہل عرب ہیں  جو اس واقعہ سے بخوبی واقف تھے۔ 
۲۔۔۔۔۔۔۔۔ ہاتھی والوں  (اصحاب الفیل) سے مرد ابرہہ اور اس کا لشکر ہے جو ہاتھیوں  کو لے کر اللہ کے مقدس گھر پر چڑھ دوڑا تھا۔ اس واقعہ کی تفصیلات قرآن نے بیان نہیں  کیں  کیونکہ اس واقعہ سے عرب کا بچہ بچہ واقف تھا نیز اس سورہ کے نزول کے وقت اس کے عینی شاہد بھی موجود تھے۔ اس لیے قرآن نے اس کے عبرتناک پہلوؤں  کی طرف اشارہ کرنے اور اپنے اس احتساب کا ذکر کرنے پر اکتفاء کیا کہ اس نے کس غیر معمولی طریقہ سے اپنے گھر کی حفاظت کا سامان کیا۔ حدیث میں  ابھی نبی صلی اللہ علیہ و سلم سے اس واقعہ کی کوئی تفصیل منقول نہیں  ہے البتہ روات اور سیرت کی کتابوں  میں  تفصیلات بیان ہوئی ہیں  خاص طور سے سیرت ابن اسحاق میں  یہ قصہ تفصیلاً بیان ہوا ہے لیکن اس میں  رطب و یابس سبھی کچھ موجود ہے۔ دیگر روایات کا بھی کم و پیش یہی حال ہے اس لیے ہم ان روایات کو سامنے رکتے ہوۓ صرف ان باتوں  کے ذکر پر اکتفا کریں  گے جن کی تائید قرائن سے ہوتی ہے یا جس کے قبول کرنے میں  کوئی امر مانع نہیں  ہے۔ 
یہ واقعہ ۵۷۰ ء یا ۵۷۱ ء کا ہے جب کہ یمن میں  ابرہہ نامی ایک عیسائی حکمراں  جو حبشہ کے عیسائی بادشاہ کے ماتحت تھا حکومت کر رہا تھا۔ اسے یہ دیکھ کر کہ عربوں  کی عقیدت کا مرکز خانہ کعبہ ہے اور وہاں  ہر سال حج کا بڑا اجتماع ہوتا ہے ، حسد پیدا ہو گیا اور اس نے صنعاء (Sana)میں  نہایت شاندار کنیسہ تعمیر کرایا تاکہ عربوں  کے حج کا رخ اس کی طرف پھیرا جا سکے۔ اس غرض کے لیے اس نے خانہ کعبہ کو ڈھا دینے کا منصوبہ بنایا اور ساٹھ ہزار کا لشکر جرّار لے کر مکی کی طرف روانہ ہوا۔ اس لشکر میں  آگے آگے ہاتھیوں  کی ایک تعداد تھی اور اسی امتیاز کی وجہ سے یہ لوگ اصحابُ الفیل کہلاۓ۔ 
یہ لشکر جب یمن سے مکہ کے لیے روانہ ہوا تو راستہ میں  بعض عرب قبائل نے مزاحمت کی لیکن وہ اس کو روکنے میں  کامیاب نہ ہو سکے یہاں  تک کہ یہ لشکر منیٰ کے قریب وادی مُحَسّر میں  پہنچ گیا جو مکہ سے چند میل کے فاصلہ پر ہے۔ 
ادھر قریش کو جب اس فوج کشی کی خبر ہوئی تو ان کے سردار عبدالمطلب نے جو نبی صلی اللہ علیہ و سلم کے دادا ہیں  خانہ کعبہ کے دروازے کو پکڑ کر اللہ تعالیٰ سے دعا مانگی۔ اس دعا میں  قریش کے دوسرے لوگ بھی شریک تھے۔ اس موقع پر عبدالمطلب نے جو اشعار پڑھے وہ یہ ہیں۔ 
لَا ھُمَّ اِنَّ الْعَبْدَیَمْنَعُ رَحْلَہٗ فَامْنَعْ رِحَالَکَ۔ خدایا بندہ اپنے گھر والوں  کی حفاظت کرتا ہے تو بھی اپنے لوگوں  کی حفاظت کر 
لَایَغْلِبَنَّ صَلِیْبُھُمْ وَمِحَالُھُمْ غدْوً ا مِحَالَکْ۔ کل ان کی صلیب اور ان کی قوت تیری قوت پر غالب نہ آنے پاۓ 
اِنْکُنْتَ تَارِ لُھُمْ وَ قِبْلَتَنَا فَاَمْرٌ مَابَدَالَکْ۔ اگر تو ان کو اور ہمارے قبلہ کو یونہی چھوڑ دینا چاہتا ہے تو پھر تیری مرضی۔ (سیرۃ ابن ہشام ج ۱ ص ۵۱ ) 
قریش کے لیے جو تعداد میں  مختصر تھے ساٹھ ہزار کے لشکر جرار کا مقابلہ کرنا مشکل تھا۔ اگر ان کے اور لشکر کے درمیان مڈ بھیڑ ہو بھی جاتی تو کامیابی کی امید نہیں  تھی اور معاملہ اللہ کے گھر کی حفاظت کا تھا۔ 
اس گھر کی حفاظت کا جو پہلا گھر ہے جو دنیا میں  اللہ کی عبادت کے لیے بنایا گیا۔ اس کی یہ غیر معمولی اہمیت اور فضیلت اس بات کی متقاضی ہوئی کہ اس کی حفاظت کا غیر معمولی سامان ہو۔ چنانچہ غیرت حق جوش میں  آئی اور اس نے اس لشکر کو آگے بڑھنے نہیں  دیا۔ ابرہہ کا خاص ہاتھی جو آگے آگے تھا وادی محشر میں  یکایک بیٹھ گیا۔ اسے مار مار کر زخمی کر دیا گیا مگر وہ نہ اٹھا۔ اسے یمن یا شام یا مشرق کی طرف موڑنے کی کوشش کی جاتی تو وہ اٹھ کر دوڑنے لگتا اور جب مکہ کی طرف موڑا جاتا تو فوراً بیٹھ جاتا۔ اتنے  میں  پرندوں  کے جھنڈ آۓ جن کی چونچوں  اور پنجوں  میں  کنکریاں  تھیں  اور انہوں  نے لشکر پر ان کی بارش کر دی۔ ان کنکریوں  کی خصوصیت یہ تھی کہ وہ جس پر بھی گرتیں اس کے جسم پر پھوڑا نکل آتا اور پیپ اور لہو بہنے لگتا اور کچھ دیر میں  پورا جسم گلنے لگتا۔ جیسا کہ بعض روایتوں  سے ظاہر ہوتا ہے یہ غالباً چیچک کی قسم کا کوئی خطرناک مرض تھا جو یکایک پھوٹ پڑا تھا۔ کنکریاں  جو پکی ہوئی مٹی کی تھیں  کچھ ایسی سمیّت لیے ہوۓ تھیں  کہ جس کے کنکری لگ جاتی اس کا جسم سڑنے گلنے لگتا۔ اس وبا نے لشکر کو اس طرح لپٹ میں  لیا کہ اس کے اندر زبردست بھگدڑ مچ گئی اور لاشوں  پر لاشیں  گرتی چلی گئیں۔ ابرہہ کا بھی بہت برا حال ہوا۔ اس کے جسم سے لہو اور پیپ بہہ رہا تھا اور جسم جھر رہا تھا بالآخر اس کا سینہ پھٹ گیا اور وہ بڑی طرح ہلاک ہو گیا۔ 
یہ واقعہ ماہ محرم میں پیش آیا تھا اور اسی سال نبی صلی اللہ علیہ و سلم کی ولادت با سعادت ہوئی۔ (البدایۃ والنہایۃ ج۱ ص ۱۷۵ )۔ 
اس واقعہ کا سب سے اہم پہلو یہ ہے کہ اللہ تعالیٰ نے اپنے گھر کی حفاظت کا غیر معمولی انتظام کیا۔ پرندوں  کے ذریعہ سنگریزوں  کی بارش اور وہ سنگریزے بھی ایسے جو بندوق کی گولی کا کام کریں ، خدا کی ایک معجزانہ نشانی تھی جو ظاہر ہوئی اور اس قسم کی نشانیاں  خاص خاص مواقع پر ہی ظاہر ہوتی ہیں۔ 
رہا اس کا تاریخی ثبوت تو قرآن بجاۓ خود سب سے بڑا تاریخی ثبوت ہے کیونکہ اگر قرآن کا بیان غلط ہوتا۔ اور یہ بات وہی لوگ سوچ سکتے ہیں  جن کو قرآن کی صداقت پر یقین نہیں۔ تو اہل مکہ ضرور اس کی تردید کرتے لیکن چونکہ اس واقعہ کے عینی شاہد ان کے درمیان موجود تھے اور واقعہ کی شہرت کی بنا پر وہ اس کی حقیقت سے باخبر تھے اس لیے قرآن کے بیان کو غلط قرار دینے کی کسی کو جرأت نہیں  ہوئی۔ علاوہ ازیں  قبل اسلام کے عرب شعراء نے اس واقعہ کا ذکر اپنے اشعار میں  کیا ہے۔ مثال کے طور پر نُفَیل جو اس واقعہ کا عینی شاہد ہے ، کہتا ہے : 
حَمَدْتُ اللہَ اِذَا اَبْصَرْتُ طَیراً۔ میں  نے اللہ کا شکر ادا کیا جب پرندوں  کو دیکھا 
وَخِفْتُ حِجَارَۃً تُلْقَیْ عَلَیْنَا۔ اور ڈرا کہ کوئی پتھر لگ نہ جاۓ جس کی ہم پر بارش ہو رہی تھی اور ابرہہ کی مغلوبی کا ذکر اس طرح کرتا ہے : 
اَیْنَ الْمَفَرُّ وَالْاِلٰہُ الطَّا لِبْ۔ اب بھاگ کر کہاں  جائیں  جب کہ خدا  تعاقب کر رہا ہے۔ 
وَالْاَشْرِمُ الْمَغْلُوْ بُ لَیْسَ الغَلِبْ۔ اور نکٹا (ابرہہ ) مغلوب ہے غالب نہیں۔ 
 (سیرت ابن ہشام ج ۱ ص ۵۳۔ ۵۴ )
۳۔۔۔۔۔۔۔۔ یعنی ابرہہ اور اس کے لشکر نے خانہ کعبہ کو ڈھانے  کی غرض سے جو اقدام کیا تھا اس کو اللہ تعالیٰ نے ناکام بنا دیا اور وہ اپنے ناپاک ارادوں  میں  ہر گز کامیاب نہ ہو سکے۔ 
اصحاب الفیل کی تدبیر کو ناکام بنانے میں  بتوں  یا دیوی دیوتاؤں  کا کوئی دخل نہیں  تھا بلکہ یہ صرف اللہ تعالیٰ کا کرشمہ قدرت تھا جو ان پر عذاب کی صورت میں  ظاہر ہوا۔ اہل عرب بھی اس کے معترف تھے چنانچہ عرب شعراء نے اسے اللہ ہی کا کرشمہ قدرت قرار دیا ہے اور قریش نے بھی عبدالمطلب کے ساتھ خانہ کعبہ کے دروازہ پر جو دعا مانگی تھی وہ خدا ہی سے مانگی تھی نہ کہ بتوں  سے۔ یہ اس بات کا ثبوت ہے کہ توحید بر حق ہے جس کی دعوت نبی صلی اللہ علیہ و سلم دے رہے ہیں  اور بت پرستی یکسر باطل ہے۔ 
۴۔۔۔۔۔۔۔۔ یہ اس بات کی تفصیل ہے کہ اللہ تعالیٰ نے ہاتھی والوں  کی تدبیر کو کس طرح بے کار کر دیا۔ صورت یہ ہوئی کہ اللہ تعالٰی نے ان کو تباہ کرنے کے لیے پرندوں  کے غول کے غول بھیج دیے۔ با لفاظ دیگر ہاتھی والے لشکر کا مقابلہ پرندوں  کے لشکر نے کیا۔ 
راویوں  کا بیان ہے کہ یہ پرندے خاص قسم کے تھے اور سمندر کی طرف سے آۓ تھے۔ 
۵۔۔۔۔۔۔۔۔ متن میں  لفظ ’’سجیل‘‘ استعمال ہوا ہے جو فارسی کے دو لفظ سنگ اور گل کا مُعَرَّبْ ہے اور اس سے مرد وہ کنکر ہیں  جو پکی ہوئی مٹی سے بنے ہوں۔ آتش فشاں  علاقے میں  لاوے کی وجہ سے مڑی جو پتھر کی شکل اختیار کر لیتی ہے شاید اسی کو سجیل کہا گیا ہے اور عجب نہیں  کہ پرندے ان سنگ ریزوں  کو اپنی چونچوں  اور پنجوں  میں  قریب کے کسی آتش فشاں  علاقہ سے لے آۓ ہوں  اور ان کے اندر زہریلا مادہ ہو یا اس کے ساتھ زہریلے جراثیم ہوں  جس نے یکایک وبا کی شکل اختیار کر لی ہو۔ بہر صورت یہ عام پتھر نہیں  تھے بلکہ خاص قسم کے سنگریزے تھے اسی لیے قرآن نے اس وضاحت کے ساتھ اس کا ذکر کیا کہ ’’سجیل کی قِسم کے پتھر‘‘۔ 
۶۔۔۔۔۔۔۔۔ پرندوں  کی یہ سنگباری گویا آسمانی بمباری تھی جس نے ہاتھیوں  کو بھی تباہ کیا اور ہاتھی والوں  کو بھی۔ 
پرندوں  کے سنگریزے گرانے کو سنگریزے پھینکنے (تَرْمَیْہِمْ ) سے اس لیے تعبیر کیا گیا ہے کہ انہوں  نے لشکر پر سنگریزوں  کی ایسی بوچھار کر دی تھی کہ وہ پوری طرح اس کی زد میں  آگیا۔ گو یہ تیر تھے جو نشانہ پر لگ گۓ۔ اس سورت حال کے پیدا ہونے میں  ہو سکتا ہے کہ ہوا کا بھی دخل رہا ہو یعنی اس وقت تیز ہوا چلی ہو۔ غالباً اسی وجہ سے بعض شعراۓ عرب نے پرندوں  کی اس سنگباری کو حاصِب (پتھر برسانے والی آندھی) سے تعبیر کیا ہے۔ 
ہاتھی والوں  پر پرندوں  کے جو جھنڈ کے جھنڈ بھیجے گۓ تھے اس کی ایک تاویل یہ کی جاتی ہے کہ یہ پرندے ہاتھی والوں  کی لاشیں  کھانے کے لیے آۓ تھے نہ کہ کنکر برسانے کے لیے مگر آیات کا سیاق و سباق اس تاویل کو قبول نہیں  کرتا نیز پرندوں  کا لاشیں  کھانا  کوئی ایسی بات نہیں  ہے کہ قرآن اس اہتمام کے ساتھ اس کا ذکر کرے۔ اس لیے جمہور مفسرین نے ان آیات کا جو مطلب بیان کیا ہے وہی صحیح ہے اور اس کی رو سے یہ پرندے لاشیں  کھانے کے لیے نہیں بلکہ لاشیں  گرانے کے لیے آۓ تھے۔ رہا یہ سوال کہ قریش نے جو بیت اللہ کے متولی تھے فوج کا مقابلہ کیا یا نہیں  ؟ تو واقعہ یہ ہے کہ ان کی مڈ بھیڑ فوج سے ہوئی ہی نہیں۔ وہ مکہ میں تھے اور لشکر منیٰ اور مزدلفہ کے درمیان تھا اس لیے نہ یہ بات صحیح ہے کہ وہ ڈر کر پہاڑوں  میں  جھپ گۓ تھے جیسا کہ روایتوں  میں  بیان کیا گیا ہے اور نہ یہ خیال صحیح ہے کہ انہوں  نے پہاڑوں  پر سے لشکر پر پتھراؤ کیا تھا۔ پہاڑوں  میں  چھپنے کی بات اس لیے باور کرنے کے لائق نہیں  کہ قریش بزدل نہیں  تھے اور جب کہ ابرہہ کی مزاحمت بعض عرب قبائل نے راستہ میں  کی تھی جیسا کہ ان روایات ہی میں  بیان ہوا ہے تو قریش کس طرح مزاحمت نہ کرتے۔ ان کی غیرت و حمیت اس بات کو کیسے گوارا کر سکتی تھی کہ بیت اللہ کو چھوڑ کر سب کے سب بھاگ جائیں  ؟ اور اللہ کے گھر پر قربان ہوں  کے لیے ایک آدمی بھی موجود نہ رہے ؟ عبدالمطلب کے ان دعائیہ اشعار سے جو اوپر نقل کیے گۓ بزدلی کا اظہار نہیں  ہوتا۔ البتہ چونکہ قریش تعداد کی قلت کی وجہ سے ایک لشکر جرار کے مقابلہ میں  کامیاب نہیں  ہو سکتے تھے اس لیے اللہ تعالیٰ نے اپنے گھر کی حفاظت کا غیر معمولی سامان کیا۔ رہا یہ دعویٰ کہ در اصل انہوں  نے پہاڑوں  پر سے سنگباری کی تھی نہ کہ پرندوں  نے تو یہ دعویٰ بلا دلیل ہے اور جب قریش کا ابرہہ کے لشکر کے نزدیک آنا ہی ثابت نہیں  تو پتھر پھینکنے کا کیا سوال پیدا ہوتا ہے ؟۔ 
۷۔۔۔۔۔۔۔۔ یعنی ان ہاتھی والوں  کو اللہ تعالیٰ نے ایسی عبرتناک سزا دی کہ وہ سڑی گلی لاشوں  کا ڈھیر بن کر رہ گۓ۔ کھاۓ ہوۓ بھوسہ سے تشبیہ دینے کا مطلب یہ ہے کہ جس طرح بھوسہ ایک بے وقعت چیز ہے اور پامال کیا جاتا ہے اسی طرح یہ لشکر جرّار بے وقعت اور پامال ہو کر رہا۔ بھوسے کو جب جانور کھا لیتا ہے تو اس کی نہایت مکروہ شکل بنتی ہے۔ ہاتھی والوں  کی لاشوں  کا بھی یہی حال ہوا اس لیے ان کو کھاۓ ہوۓ بھوسے سے  تشبیہہ دی گئی ہے۔ 
(۱۰۶)۔ سورہ قریش 
(۴ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
 پہلی آیت میں  قُرَیْش کا ذکر ہوا ہے اس مناسبت سے اس سورہ کا نام قُریش ہے۔ 
زمانۂ نزول
 اس سورہ میں  رَبَّ ھٰذا البَیْتِ ( اس گھر کا رب ) کے الفاظ آۓ ہیں  جو اس بات کا ثبوت ہیں  کہ یہ سورہ مکی ہے کیونکہ خانہ کعبہ کے لیے شارہ قریب (ہٰذا ) مکہ میں  نازل ہونے کی صورت ہی میں  موزوں  ہو سکتا تھا۔ 
مضمون سے اندازہ ہوتا ہے کہ یہ سورہ فیل کے بعد نازل ہوئی ہو گی۔ 
مرکزی مضمون
 قریش پر اللہ کا یہ حق ہے کہ وہ اسی کی عبادت کریں۔ 
نظم کلام
 آیت ۱ اور ۲ میں  قریش کی اس اُلفت کو جو ان کو اپنے تجارتی سفر سے تھی قابل تعجب قرار دیا گیا ہے کیونکہ انہیں  یہ نعمت اللہ کے گھر کی بدولت حاصل تھی مگر وہ اللہ کی ناشکری کر رہے تھے۔ 
آیت ۳ میں  اس نعمت کا یہ تقاضا بیان کیا گیا ہے کہ وہ صرف اللہ ہی کی عبادت کریں۔ 
آیت ۴ میں  بتایا گیا ہے کہ رزق اور امن اللہ ہی کی بخشی ہوئی نعمتیں  ہیں  لہٰذا اس کا اعتراف کرتے ہوۓ صرف اسی ی عبادت کرنا چاہیے۔ 
 ترجمہ
اللہ رحمٰن و رحیم کے نام سے 
۱۔۔۔۔۔۔۔۔ کس ۱*  قدر اُلفت ہے قریش ۲*  کو ! ۳*  
۲۔۔۔۔۔۔۔۔ ان کو جو اُلفت ہے سرما و گرما کے سفر سے 
۳۔۔۔۔۔۔۔۔ لہٰذا ان کو چاہیے کہ اس گھر ۴*  کے رب کی عبادت کریں ۵*  
۴۔۔۔۔۔۔۔۔ جس نے ان کو بھوک سے بچا کر کھانا کھلایا اور خوف سے بچا کر امن ۶*  بخشا۔ 
تفسیر 
۱۔۔۔۔۔۔۔۔ لِ (لام مجرور)  یہاں  تعجب کے معنی میں  ہے جسے عربی میں  لام تعجب کہتے ہیں۔ ابن جریر طبری نے بھی اسی معنی کو ترجیح دی ہے۔ اس لیے ہم نے لِاِیلافِ کا ترجمہ ’’ کس قدر الفت ہے !‘‘ کیا ہے۔ 
۲۔۔۔۔۔۔۔۔ قریش ایک قبیلہ کا نام ہے جس کے ہاتھ میں  خانہ کعبہ کی تَولِیَت تھی۔ حضرت ابراہیم نے اپنے بیٹے حضرت اسمٰعیلؑ کو مکہ کی سر زمین میں  بسایا تھا۔ قریش ان ہی کی نسل سے ہیں۔ اس قبیلہ کی ایک شاخ بنی ہاشم کہلائی۔ نبی صلی اللہ علیہ و سلم کا تعلق اسی خاندان سے ہے۔ 
۳۔۔۔۔۔۔۔۔ مکہ کی زمین زراعت کے قابل نہیں  تھی اس لیے قریش نے تجارت کو اپنا پیشہ بنا لیا تھا۔ چنانچہ ان کے تجارتی قافلے سردیوں  میں  یمن کا رخ کرتے اور گرمیوں  میں  شام و فلسطین کا۔ یہ تجارتی سفر ان کی معاش کا بہت بڑا ذریعہ اور ان کی دولت میں  اضافہ کا باعث تھے۔ وہ جن راہوں  سے گزرتے تھے وہ اگر چہ کہ بین الاقوامی شاہراہیں  تھیں  لیکن عام بد امنی اور لوٹ مار کی وجہ سے محفوظ نہیں  تھیں۔ اس کے باوجود قریش کے کاروان تجارت بے خطر آیا جایا کرتے تھے کیونکہ کعبہ کے متولی ہونے کی بنا پر لوگ ان کا احترام کرتے تھے۔ علاوہ ازیں  انہوں  نے ان ریاستوں  کے بادشاہوں  سے تجارتی مراعات حاصل کر لی تھیں  کہ وہ بے روک ٹوک ان کے ملک میں  آتے جاتے رہیں  گے۔ چنانچہ ہاشم نے جو نبی صلی اللہ علیہ و سلم کے پر دادا ہیں  شام، روم اور غسان کے بادشاہ سے ، عبد شمس نے نجاشی سے ، نوفل نے کسریٰ سے اور مُطَّلب نے حِمْیَرْ (یمن) کے بادشاہ سے فرمان حاصل کر لیے تھے (البدایۃ و النہایۃ ج ۲ ص ۲۵۳ ) 
اس طرح اللہ کے گھر کی بدولت ان پر رزق کی راہیں  بھی کھل گئی تھیں  اور عام بد امنی کے باوجود انکے لیے سفر بھی پر امن ہو گیا تھا۔ ان فوائد کی وجہ سے ان کو اپنے تجارتی سفرو سے الفت پیدا ہو گئی تھی چنانچہ وہ پابندی کے ساتھ موسم سرما میں  یمن کا اور موسم گرما میں  شام و فلسطین کا سفر کرتے۔ یمن کا علاقہ چونکہ گرم ہے اس لیے موسم سرما میں  اس ملک کے سفر کو ترجیح دیتے اور شام و فلسطین اک علاقہ چونکہ سرد ہے اس لیے موسم گرما میں  ان ممالک کے سفر کو وہ موزوں  خیال کرتے۔ 
اس آیت میں  ان کے ان تجارتی سفروں سے الفت اور وابستگی کو اس بنا پ قبل تعجب قرار دیا گیا ہے کہ وہ اپنے طرز عمل سے حق نا شناسی اور ناشکری کا نوبت دے رہے ہیں  کیونکہ یہ نعمتیں  انہیں  حاصل ہو رہی ہیں  خدا کے گھر کی بدولت لیکن وہ خدا کے ہی حق کو فراموش کر بیٹھے ہیں۔ وہ کھاتے ہیں  خدا کا دیا ہوا رزق مگر گن گاتے ہیں  بتوں  کے۔ 
۴۔۔۔۔۔۔۔۔ اس گھر سے مراد خانہ کعبہ ہے۔ 
۵۔۔۔۔۔۔۔۔ قریش کو متوجہ کیا گیا ہے کہ جب تم اس گھر کو اللہ کا گھر مانتے ہو تو پھر تمہیں  س کا حق ادا کرن چاہیے اور وہ حق یہ ہے کہ صرف اللہ کی عبادت کرو اور اس کی عبادت کے ساتھ کسی اور کی عبادت نہ کرو۔ اسی طرح اس گھر کی بدولت جو تجارتی فوائد تمہیں  حاصل ہو رہے ہیں  اور جو آسودگی تمہیں  میسر آ رہی ہے اس کا تقاضا ہے کہ اس گھر کے رب کے شکر گزار بندے بن کر رہو اور ناشکری کا طریقہ اختیار نہ کرو۔ 
خانہ کعبہ کی تعمیر خداۓ واحد کی عبادت کے لیے ہوئی تھی پھر اس گھر کے متولیوں  کے لیے خدا کی پرستش کے بجاۓ بتوں  کی پرستش کے لیے جواز کہاں  سے پیدا ہو گیا ؟۔ 
۶۔۔۔۔۔۔۔۔ اس زمانہ میں  عربوں  کی معاشی حالت خستہ تھی اور اس علاقہ کے جغرافیائی حالات ایسے تھے کہ غذائی اجناس کی بھی بڑی قلت تھی۔ گویا یہ غربت اور فاقہ زدگی کا علاقہ تھا مزید برآں  قبائلی سسٹم ہونے اور کسی مضبوط حکومت کے نہ ہونے کی وجہ سے بڑی بد امنی پھیلی ہوئی تھی۔ قتل و غارتگری اور لوٹ مار کے واقعات نے ان کی زندگی کا سکون چھین لیا تھا مگر قریش کی حالت معاشی لحاظ سے بھی  بہتر تھی اور امن و امان کے لحاظ سے بھی۔ معاشی لحاظ سے بہتر ہونے کی وجہ تو ان کے کامیاب تجارتی سفر تھے۔ رہا امن و امان تو اس کے حرم ہونے کی بنا پر تھا اور باہر نکلنے کے بعد ان پر ہاتھ ڈالنے کی جرأت کوئی شخص یا قبیلہ یا حکومت اس لیے نہیں  کرتی تھی کہ وہ پاسبان حرم اور خادم حجاج سمجھے جاتے تھے۔ مختصر یہ کہ قریش کو یہ دونوں  نعمتیں  یعنی رزق اور امن جو انسان کی بنیادی ضرورتیں  ہیں  خدا ہی کے عطا کرنے سے حاصل ہو رہی تھیں  اس لیے اس کا شکر اور حق بندگی ان پر واجب تھا نہ کہ بتوں  کا جن کا نہ بھوک کو مٹانے میں  کوئی دخل تھا اور نہ خوف کو دور کرنے میں۔ 
اس سورہ میں  خداۓ واحد کی عبادت کا مطالبہ اگر چہ کہ قریش سے کیا گیا ہے لیکن در حقیقت یہ مطالبہ پوری انسانیت سے ہے کیونکہ تمام انسانوں  کا رب وہی ہے جو خانہ کعبہ کا رب ہے۔ 
(۱۰۷)۔ سورہ الماعون 
(۷ آیات) 
بسم اللہ الرحمن الرحیم
اللہ رحمن و رحیم کے نام سے 

تعارف
نام
 آخری آیت میں  ماعون (مال کا حق ) ادا نہ کرنے پر وعید آئی ہے۔ اس مناسبت سے اس سورہ کا نام ’’ الماعون‘‘ ہے۔ 
زمانۂ نزول
 مکی ہے اور مضمون سے اندازہ ہوتا ہے کہ یہ ابتدائی دور میں  نازل ہوئی ہو گی۔ 
مرکزی مضمون
 اس کردار کو سامنے لانا ہے جو جزا و سزا سے انکار کے نتیجہ میں  پیدا ہوتا ہے تاکہ لوگ اس کے انجام بد ے خبردار ہوں۔ 
نظم کلام
 آیت ۱ میں  س شخص کے کردار پر غور کرنے کی دعوت دی گئی ہے جو جزا و سزا کا انکار کرتا ہے۔ 
آیت ۲ اور ۳ میں  بتایا گیا ہے کہ ایسے لوگ ہی سوسائٹی کے کمزور اور بد حال لوگوں  کے ساتھ غیر ہمدردانہ اور سنگدلانہ برتاؤ کرتے ہیں۔ 
آیت ۴ تا ۶ میں  ان کی رسمی نماز کو بے حقیقت قرار دیا گیا ہے۔ 
اور آیت ۷ میں  ان کے بُخل کی خصلت پر گرفت کی گئی ہے۔ 
پس منظر
 پس منظر میں  قریش کے وہ سردار ہیں  جنہیں  اپنی مذہبیت اور خانہ کعبہ کے متولی ہونے پر بڑا فخر تھا مگر اخلاق و عمل کے اعتبار سے انتہائی پستی کا شکار تھے جس کی چند مثالیں  اس سورہ میں  پیش کی گئی ہیں۔ 
ترجمہ
اللہ رحمٰن و رحیم کے نام سے۔ 
۱۔۔۔۔۔۔۔۔ تم نے اس شخص کو دیکھا جو جزا و سزا کو جھٹلاتا ہے ! ۱*  
۲۔۔۔۔۔۔۔۔ وہی ۲*  ہے جو یتیم کو دھکے دیتا ہے ۳*  
۳۔۔۔۔۔۔۔۔ اور مسکین کو کھلانے کی ترغیب نہیں  دیتا ۴*  
۴۔۔۔۔۔۔۔۔ تو ایسی نماز پڑھنے والوں  کے لیے تباہی ہے ۵* 
۵۔۔۔۔۔۔۔۔ جو اپنی نماز سے غافل ہیں  ۶*  
۶۔۔۔۔۔۔۔۔ جو ریا کاری کرتے ہیں  ۷*  
۷۔۔۔۔۔۔۔۔ اور مال کا حق ادا نہیں  کرتے ۸*  
تفسیر
۱۔۔۔۔۔۔۔۔ یعنی تم نے اس شخص کے حال پر غور کیا جو جزاۓ عمل کا منکر ہے کہ اس کا کردار کتنا پست اور اس کے مذہبی مراسم کتنے بے حقیقت ہیں  ! جو شخص بھی سی لوگوں  کے حال پر غور کرے گا اس کے اندر یہ احساس ضرور ابھرے گا کہ صحت کردار اور سچی دینداری کے لیے آخرت پر ایمان لانا ضروری ہے۔ 
۲۔۔۔۔۔۔۔۔ یعنی منکرین آخرت میں  جو اخلاقی و عملی خرابیاں  پیدا ہو جاتی ہیں  ان کا عکس اس کردار میں  دیکھا جا سکتا ہے۔ 
۳۔۔۔۔۔۔۔۔ یتیم کو دھکے دینے کے مفہوم میں اس کا مال کھانا، اس کا حق مارنا ، اس کو جھٹکنا، اس کی تحقیر و تذلیل کرنا اور اس کو دھکے دے کر اپنے دروازے سے ہٹا دینا، سب شامل ہے۔ 
قرآن نے نہ صرف یتیموں  کے حقوق ادا کرنے کی بھی ہدایت کی ہے  چنانچہ سورہ فجر میں  فرمایا : 
کَلّا بَلْ لَّا تُکْرِمُوْنَ الْیَتِیْم : (الفجر۔ ۱۷) ’’ نہیں  بلکہ تم یتیموں  کی قدر نہیں  کرتے۔ ‘‘ 
یعنی یتیموں  کی ناقدری ان لوگوں  کا شیوہ ہے جو خدا کے حضور جوابدہی کا تصور نہیں  رکھتے۔ 
۴۔۔۔۔۔۔۔۔ اس کی تشریح سورہ فجر نوٹ ۲۳ میں  گزر چکی۔ 
واضح رہے کہ مسکین کو کھانا کھلانا بجاۓ خود نیکی کا کام ہے قطع نظر اس سے کہ وہ مسلم ہے یا غیر مسلم اور یتیم کو دھکے دینا بہر صورت گناہ کا کام ہے خواہ اس یتیم کا تعلق کسی بھی مذہب و ملت سے ہو۔ 
جس وقت یہ سورہ نازل ہوئی ہے مکہ میں مسلمانوں  کی تعداد اتنی کم تھی کہ وہ انگلیوں  پر گنے جا سکتے تھے لیکن جب انہیں  مسکین کو کھانا کھلانے اور اس کی ترغیب دینے کا حکم دیا گیا تو یہ اس بات کا ثبوت تھا کہ اسلام اپنے پیروؤں  میں  انسانی ہمدردی کا ایسا جذبہ پیدا کرنا چاہتا ہے جس کا دائرہ اثر پوری انسانیت کے لیے وسیع ہو اور جس کی بنا پر ہر مستحقِ کی مدد کی جا سکے۔ 
۵۔۔۔۔۔۔۔۔ یہاں  نماز سے مراد خدا کی پرستش کی وہ شکل ہے جو مشرکین  مکہ نے اختیار کی تھی۔ قرآن نے دوسری جگہ ان کی نماز کی ہیئت اور اس کی حقیقت اس طرح بیان کی ہے : 
وَمَا کَانَ صَلَاتُھُمْ عِنْدَالبَیْتِ اِلَّا مُکَآءً وَّ تَصْدِیَۃً۔ (الانفال۔ ۳۵ ) ’’ بیت اللہ کے پاس ان کی نماز سیٹیاں  اورع تالیاں  بجانے کے سوا کچھ نہیں  ہے ‘‘۔ 
یہ ان کی رسمی نماز تھی اور وہ بھی ایسی کہ جس کا حلیہ بگاڑ دیا گیا تھا۔ جہاں  تک نماز کی اصلیت کا تعلق ہے حضرت ابراہیم علیہ السلام نے اس کو اپنی اصل شکل میں  قائم کیا تھا اور اپنی اولاد کو بیت اللہ کے پاس اس لیے بسایا تھا کہ وہ نماز قائم کریں  : رَبَّنَا لِیُقِیْمُوا الصَّلوٰۃَ (اے ہمارے رب ! تاکہ وہ نماز قائم کریں۔ سورہ ابراہیم۔ ۳۷) اور حضرت اسمٰعیلؑ اپنے گھر والوں  کو اس کی تاکید کرتے رہے : وَکَانَ یَأمُرُ اَھْلَہٗ بِا الصَّلوٰۃ وَالزَّکوٰۃِ (اور وہ اپنے گھر والوں  کو نماز اور زکوٰۃ کا حکم دیتا تھا۔ سورہ مریم۔ ۵۵) لیکن بعد کے ادوار میں  دین میں  تحریف کرنے والوں  نے نماز کی شکل بگاڑ دی یہاں  تک کہ نزول قرآن کے زمانہ میں  نماز نام رہ گیا تھا سیٹیاں  اور تالیاں  بجانے کا۔۔۔ اس کی مثال آج بھی مندروں  میں  دیکھی جا سکتی ہے جہاں  بُت پرست بھجن گا کر اور جھانجر اور تالیاں  بجا کر ناچتے ہوۓ پوجا پاٹ کرتے ہیں  اور سمجھتے ہیں  کہ اس سے خدا بھی خوش ہوتا ہے اور بُت بھی۔ 
یہاں  مشرکین کی اسی نماز کو ان کی تباہی کا سبب قرار دیا گیا ہے کیونکہ یہ وہ نماز نہیں  ہے جس کا حکم اللہ تعالیٰ نے دیا تھا۔ لوگوں  نے اگر غیر سنجیدہ حرکتوں  کا نام نماز یا عبادت رکھ لیا ہو تو اس کا حقیقی نماز اور عبادت سے کیا واسطہ ؟ یہ تو خدا کی عبادت نہیں  بلکہ اس کا مذاق ہے۔ بعض مفسرین نے اس سورہ کو مدنی قرار دیا ہے اور نماز سے منافقین کی نماز مراد لی ہے لیکن جس سیاق و سباق (Context) میں  نماز کا ذکر ہوا ہے اس کا تعلق منکرین آخرت سے ہے جن کی اخلاقی خرابیوں  کی نمایاں  مثالیں  پیش کی گئی ہیں۔ علاوہ ازیں  سابق سورہ میں  قریش کو خداۓ واحد کی عبادت کا حکم دیا گیا ہے اور اس کے متصلاً بعد سورہ ماعون کو رکھنا اس بات کو ظاہر کرتا ہے ہ اس کے پس منظر میں  قریش کے سردار ہیں  جو مشرک بھی تھے اور آخرت کے منکر بھی۔ لہٰذا اس آیت میں  جس نماز کا ذکر ہوا ہے وہ مشرکین مکہ اور خاص طور سے خانہ کعبہ کے متولیوں  کی نماز تھی۔ البتہ اس کے وسیع تر مفہوم میں  منافقین کی نماز بھی شامل ہے کیونکہ ان کی نماز بھی محض نام کی نماز تھی۔ حقیقی نماز سے وہ بھی غافل ہی تھے اور یہ بات صرف اس دور کے منافقین پر چسپاں  نہیں  ہوتی بلکہ ہر دور کے منافقین پر چسپاں  ہوتی ہے۔ 
۶۔۔۔۔۔۔۔۔ یعنی یہ لوگ اپنی حقیقی نماز سے غافل ہیں۔ حقیقی نماز یہ ہے کہ آدمی شرک سے بچتے ہوۓ خالصۃً اللہ کے لیے نماز ادا کرے ، اسی کی طرف متوجہ ہو اور اس کے حضور جوابدہی کا تصور رکھے نیز اس عبادت کی جو ہیئت کے ساتھ اسے ادا کرنے۔ حضرت ابراہیم علیہ السلام نے جو نماز اپنے پیچھے چھوڑی تھی اس کی یہ خصوصیات تھیں  اور اس میں  قیام ، رکوع ، اور سجدہ جیسے ارکان تھے مگر مشرکین اس کی ظاہری اور باطنی دونوں  خصوصیات کو کھو بیٹھے اور اس کو کھیل تماشا بنا کر رکھ دیا۔ جب کہ یہ پیغمبر صلوٰۃ ابراہیمی کی تجدید کرنا چاہتا ہے یہ لوگ اس پر کان دھرنے کے لیے آمادہ نہیں  ہیں  اور پنی اس نام نہاد نماز ہی کو لیے بیٹھے ہیں۔ 
واضح رہ کہ آیت میں  عَنْ صَلَاتِھِمْ سَاھُوْنَ (وہ اپنی نماز سے غافل ہیں  ) فرمایا گی ہے نہ کہ : فِیْ صَلَاتِھِمْ سَھُوْنَ (وہ اپنی نماز میں  بھولتے ہیں ) کیونکہ نماز میں  بھول (سہو) تو اہل ایمان سے بھی ہو سکتی ہے لیکن نماز سے غافل ہو جانا ان ہی لوگوں  کا شیوہ ہے جو فکر آخرت سے آزاد ہیں۔
۷۔۔۔۔۔۔۔۔ یعنی ان کی نماز دکھاوے کی ہوتی ہے۔ خلوص سے بالکل خالی محض ریا کاری کی نماز تاکہ لوگ ان کو مذہبی سمجھیں۔ 
اللہ کی عبادت حق بندگی سمجھ کر اس کی خوشنودی حاصل کرنے کی غرض سے کی جانی چاہیے لیکن ریا کاروں  کی عبادت محض نمائشی ہوتی ہے اور اس لیے ہوتی ہے تاکہ لوگوں  سے داد حاصل کی جاۓ۔ اس لیے ایسی عبادت کرنے والے آخرت میں  نہ صرف یہ کہ کسی اجر کے مستحق نہیں  ہوں  گے بلکہ اپنے اس گناہ کی وجہ سے سخت سزا کے مستحق ہوں  گے۔ ریا کاری کے سلسلہ میں  حضرت عیسٰی علیہ السلام کے بیانا ت بھی بڑے مؤثر ہیں  ، جو بائیبل میں  منقول ہوۓ ہیں  چنانچہ متّی کی انجیل میں  ہے : 
’’خبردار اپنے راستبازی کے کام آدمیوں  کے سامنے کھانے کے لیے نہ کرو۔۔۔۔۔۔۔ پس جب تو خیرات کرے تو اپنے آگے نرسنگا نہ بجوا جیسا کہ ریا کار عبادت خانوں  اور کوچوں  میں  کرتے ہیں  تاکہ لوگ ان کی بڑائی کریں۔ میں  تم سے سچ کہتا ہوں  کہ وہ اپنا اجر پا چکے۔ بلکہ جب تو خیرات کرے تو جو تیرا دہنا ہاتھ کرتا ہ اسے تیرا بایاں   ہاتھ نہ جانے۔۔۔۔۔۔۔۔۔۔۔۔۔۔۔ اور جب تم دعا کرو تو ریا کاروں  کی مانند نہ بنو کیونکہ وہ عبادت خانوں  میں  اور بازاروں  کے موڑوں  پر کھڑے ہو کر دعا کرنا پسند کرتے ہیں  تاکہ لوگ ان کو دیکھیں  میں  تم سے سچ کہتا ہوں  کہ وہ اپنا اجر پا چکے ‘‘۔ (متی : باب ۶)۔ 
اور بنی اسرائیل کے علماء اور فقہاء کو جنہوں  نے دین کے سلسلہ میں  ظاہر داری اختیار کر رکھی تھی اور جن کے اندر بد ترین قسم کی ریا کاری پیدا ہو گئی تھی حضرت عیسیٰ علیہ السلام نے سخت جھنجھوڑا : 
’’اے ریا کار فقیہو اور فریسیو تم پر افسوس ! کہ تم بیواؤں  کے گھروں  کو دبا بیٹھے ہو اور دکھاوے کے لیے نماز کو طول دیتے ہو۔ تمہیں  زیادہ سزا ہو گی۔۔۔۔۔۔۔ اے ریا کار فقیہو اور فریسیو تم پر افسوس کہ پیالے اور رکابی کو اوپر سے صاف کرتے ہو مگر وہ اندر لوٹ اور نا پرہیز گاری سے بھرے ہیں۔۔۔۔۔۔۔۔۔۔۔۔ اے ریا کار  فقیہو اور فریسیو تم پر افسوس کہ تم سفیدی پھری ہوئی قبروں  کے مانند ہو جو اوپر سے تو خوبصورت دکھائی دیتی ہیں  مگر اندر مردوں  کی ہڈیوں  اور ہر طرح نجاست سے بھری ہیں۔ اسی طرح تم بھی ظاہر میں  تو لوگوں  کو راست بار دکھائی دیتے ہو مگر باطن میں  ریا کاری اور بے دینی سے بھرے ہو۔ 
(متی باب ۲۳ ) 
۸۔۔۔۔۔۔۔۔ یعنی یہ لوگ بڑے بخیل واقع ہوۓ ہیں۔ غریبوں  اور مسکینوں  کی امداد و اعانت میں  جو مال صرف ہونا چاہیے اسے روکے رکھتے ہیں۔ انہیں  در حقیقت نہ خدا سے محبت  اور نہ اس کے بندوں  سے ہمدردی بلکہ اپنے مال سے محبت ہے اور اپنی دنیا بنانے ہی کی فکر ہے۔ وہ مذہب کا لبادہ اوڑھ کر اپنے  کو خدا پرست ظاہر کر رہے ہیں  لیکن ان غرباء و مساکین کے ساتھ ان کا غیر ہمدردانہ دعوے میں  سچے نہیں  ہیں  کیونکہ سچی خدا پرستی انسان کو با اخلاق ، کریم اور فیاض بناتی ہے۔ 
متن میں  لفظ ماعون استعمال ہوا ہے جس کے لغوی معنیٰ فائدہ کی چیز کے ہیں۔ اس کا اطلاق روز مرہ کے استعمال میں  پانے والی چیزوں  پر بھی ہوتا ہے اور مال پر بھی۔ مفسرین نے عام طور سے معمولی اور عام پڑوسی کو مستعار دیتا ہے اور جن کا نہ دینا باعث خِسّت سمجھا جاتا ہے اس میں  شک نہیں  کہ اس قسم کی چیزیں  دینے سے انکار کرنا اخلاقاً ذلت کی بات ہے۔ لیکن یہاں  جو وعید سنائی گئی ہے وہ ظاہر ہے کسی بہت بڑے حق کے ادا نہ کرنے یا کسی بڑے گناہ کے ارتکاب ہی پر ہے نیز سورہ کا مضمون بھی غرباء و مساکین کے حق سے متعلق ہے اس لیے ماعون سے مال کا حق مراد لینا ہی قرین صواب معلوم ہوتا ہے۔ اس کی تائید زُھری کے اس قول سے ہوتی ہے کہ ماعون قریش کی زبن میں  مال کو کہتے ہیں  (تفسیر ابن کثیر ج ۴ ص ۵۵۶) اور بعض حضرات نے اس سے مراد زکوٰۃ لی ہے لیکن حضرت ابن عمر کا قول اس کی بہترین تفسیر ہے۔ ان سے جب ماعون کے بارے میں  پوچھا گیا تو انہوں  نے کہا المال الذی لا یؤدی حقہ۔ ’’وہ مال جس کا حق ادا نہ کیا جاۓ ‘‘۔ پوچھنے والے نے کہا کہ ابن مسعود تو کہتے ہیں  کہ اس سے مراد برتنے کی وہ چیزیں  ہیں  جو لوگ ایک دوسرے کو دیتے رہتے ہیں  تو  اس کے جواب میں  انہوں  نے کہا ماعون کا مطلب وہی ہے جو میں  بیان کر رہا ہوں  (فتح الباری ج ۸ ص ۵۹۴ بحوالہ طبری) اسی لیے ہم نے ، یَمْنَعُوْنَ الْمَاعُون۔ کا ترجمہ ’’ مال کا حق ادا نہیں  کرتے ‘‘ کیا ہے۔ یہ بات قرآن میں  دوسرے طریقہ سے بھی  بیان ہوئی ہے مثلاً : مَنّاع لِلْخَیْر (سورہ قلم) ’’مال کو روکنے والا‘‘ یعنی بخیل۔ واضح رہے کہ خیر کا لفظ عربی میں  مال کے معنی میں  بھی آتا ہے اور منع کا لفظ روکنے نیز بخل کرنے کے معنی میں  بھی۔ 

